
15 верасьня ў Доме правасуддзя 
распачаўся працэс над Дзьмітрыем 
Канавалавым і Уладзіславам Кава-
лёвым, якія абвінавачваюцца ва ўчы-
неньні выбуху на станцы метро "Кас-
трычніцкая" ў Менску 11 красавіка 2011 
году. Таксама іх падазраюць ва ўчыне-
ньні выбухаў у Віцебску ў 2005 і ў Мен-
ску ў 2008 гадах, і яшчэ ў 30 злачын-
ных эпізодах. Канавалаў прызнаў сваю 
віну ў тэракце ў метро, на прасьпекце 
Пераможцаў (у 2008 годзе), а такса-
ма свае незаконныя дзеяньні з выбу-
ховымі рэчывамі... Кавалёў адмовіў-
ся ад сваіх папярэдніх паказаньняў і 
заявіў, што падчас сьледзтва прыз-
наўся ў неданясеньні пра выбух, бо з 
суседняга кабінету ў СІЗА пачуў крыкі 
Канавалава. Сьледчыя сказалі Кава-
лёву, што яму дадуць за неданясень­
не два гады турмы, а ў тэрарызме яго 
абвінавачваць ня будуць. Кавалёў 
кажа, што даваў сьведчаньні, бо быў 
напалоханы магчымым расстрэлам. 

Пацярпелыя ня вераць, што "гэтыя 
двое маглі ўчыніць такі тэракт". Прад-
стаўнік пацярпелай Аляксандр Круты 
папрасіў перанесьці суд, пакуль у Бе-
ларусі ня будзе скасаванае сьмярот-
нае пакараньне і ня ўведзены суд пры-
сяжных. Падтрымку гэтаму выказалі 
і іншыя пацярпелыя. Аднак судовая 
калегія адхіліла ягонае хадайніцтва... 

Маці Уладзіслава Кавалёва 16 ве-

Еўрапарламент 
заклікаў вызваліць 
Алеся Бяляцкага
15 верасьня Еўрапарламент у 

Страсбургу прыняў рэзалюцыю, 
у якой заклікаў беларускія ўлады 
вызваліць праваабаронцу Алеся 
Бяляцкага і іншых палітзьняволе-
ных ды асудзіў рэпрэсіі супраць 
апазіцыі і грамадзянскай суполь-
насьці ў Беларусі. У дакуменце 
выказваецца глыбокая заклапо-
чанасьць пагаршэньнем станові
шча з правамі чалавека ў Белару-
сі, "лішнім доказам чаго – арышт 
кіраўніка праваабарончага цэнтру 
"Вясна" А. Бяляцкага". 

У рэзалюцыі падкрэсьліваецца 
"палітычна матываваны характар 
абвінавачаньняў супраць яго і яго-
най праваабарончай дзейнасьці". 

Рэзалюцыя патрабуе ад бела-
рускіх уладаў спыніць усе фор-
мы перасьледу Бяляцкага, сяброў 
цэнтру "Вясна" і ўсіх правааба-
ронцаў і актывістаў грамадзян
скай супольнасьці. 

У рэзалюцыі зьмяшчаецца за
клік рэфармаваць беларускае за-
канадаўства ў адпаведнасьці з між-
народнымі стандартамі, асабліва ў 
тым, што тычыцца свабоды аргані-
зацыяў і свабоды слова. 

У дакуменце падкрэсьліваец-
ца, што ў сьвятле бесперапын-
ных, беспрэцэдэнтных рэпрэсіяў 
супраць апазіцыі і грамадзян
скай супольнасьці ў Беларусі ЕЗ 
мае патрэбу ў падтрымцы дэма-
кратыі ў Беларусі і пошуку но-
вых спосабаў дапамогі беларус-
кай грамадзянскай супольнасьці 
і незалежным СМІ па павышэньні 
дасьведчанасьці грамадзкасьці. 

Еўрапарламент заклікаў дзяр-
жавы-сябры ЕЗ абмеркаваць на 
саміце "Усходняга партнёрства" 
ў Варшаве сітуацыю ў Беларусі і 
падкрэсьліў, што ўзаемадзеяньне 
Еўразьвязу з Беларусьсю павінна 
быць строга абумоўлена павагай 
у гэтай краіне да правоў чалавека 
і вяршэнства закону.

Пытаньні без адказаў
У Менскім Доме правасуддзя працягваецца судовы працэс 
над падазраванымі ў арганізацыі выбуху на станцыі метро

расьня распаўсюдзіла зварот да ўла-
даў аб правядзеньні рэферэндуму ў 
пытаньні адмены сьмяротнага пака-
раньня. Яна непакоіцца, што сьмя­
ротная кара будзе прымененая да 
яе сына і ня верыць агалошаным па-
казаньням сына, згодна з якімі ён ве-
даў пра тэракт. 

Падчас судовага працэсу неза-
лежным журналістам забаранілі кан-
тактаваць з пацярпелымі. Правааба-
ронцы ацанілі гэта як парушэньне за-
кону аб СМІ і правоў грамадзянаў на 
атрыманьне інфармацыі.

На допыце 18 красавіка Кана-
валаў адмовіўся ад дадзеных ра-
ней паказаньняў пра датычнасьць 
да выбухаў у Віцебску ў 2005 годзе. 
Сьледчаму ён заявіў, што раней прыз-
наўся ва ўчыненьні гэтых злачынстваў 
пад ціскам супрацоўнікаў міліцыі 
пасьля затрыманьня 12 красавіка. На 
допыце 28 красавіка Канавалаў зноў 
заявіў, што яго катавалі. Ён сказаў, 
што яму рабілі "ластаўку". Паводле 
словаў Канавалава яму сказалі, каб 
ён даў паказаньні па выбуху ў Менску 
ў 2011 і 2008 гадах і ў Віцебску ў 2005.

Такім чынам, судовы працэс над 
Дзьмітрыем Канавалавым і Уладзі­
славам Кавалёвым нельга прызнаць 
бесстароннім і празрыстым. І пакуль 
што ён выклікае больш пытаньняў, 
чым дае адказаў...

На педагагічнай нарадзе ў Мен-
ску 29 жніўня 2011 году А. Лука-
шэнка заявіў пра гатоўнасьць да 
правядзеньня шырокага круглага 
стала пры ўдзеле прадстаўнікоў 
ЕЗ і Расіі з усімі суб’ектамі, "да яко-
га б палітычнага лагеру яны не на-
лежалі". 

У сувязі з распачатай дыскусіяй, 
датычнай умоваў, фармату, удзе-
льнікаў такога перамоўнага пра-
цэсу і патрабаваньняў, якія могуць 
быць вынесены на ягоную павестку 
дня, Праваабарончы цэнтр "Вясна" 
публічна выказвае сваю пазіцыю. У 
2008 годзе адбыліся падзеі, анала-
гічныя сёньняшняй сітуацыі: вызва­
леньне палітвязьняў зьяўлялася 
ўмовай правядзеньня дыялогу па-
між беларускімі ўладамі і Еўрапей-
скім Зьвязам. За лічаныя дні па-
літычныя зьняволеныя былі вызва-
леныя з турмаў. Цэлых два месяцы 
за кратамі не знаходзіліся асобы, 
асуджаныя па палітычных матывах 
(10 чалавек у гэты ж час адбывалі 
пакараньні, зьвязаныя з абмежава-
ньнем волі). Умова адносна мара-
торыю на палітвязьняў была выка-
наная толькі на такі кароткі тэрмін. 

На працягу наступных гадоў у 
Беларусі не было ніводнага дня, 
каб за краты не траплялі палітыч-
ныя апаненты. Кульмінацыяй 
рэпрэсіяў сталі падзеі 19 сьнежня 
2010 году, калі за ўдзел у мірнай 
акцыі пратэсту было арыштава-
на больш за 700 чалавек, абвіна-
вачаньне ў арганізацыі і ўдзеле ў 
"масавых беспарадках" ці "аргані-
зацыі групавых дзеяньняў, што гру-
ба парушаюць грамадзкі парадак" 
было прад’яўленае 43 асобам, 

сярод якіх – шэсьць кандыдатаў у 
Прэзідэнты, 13 асобаў зьяўляліся 
падазраванымі, з якіх – яшчэ ад-
зін кандыдат у Прэзідэнты. У дачы­
неньні да большасьці ўзятых пад 
варту парушаліся асноўныя пра-
цэсуальныя правы, а менавіта пра-
ва на абарону, некаторыя з абвіна-
вачаных заявілі, што ў дачыненьні 
да іх выкарыстоўваліся катаваньні.

Арганізаванаму ціску з боку 
ўладаў падвяргаліся адвакаты, 
якія ажыцьцяўлялі абарону абві-
навачаных па дадзеных палітыч-
на матываваных справах, вынікам 
чаго стала пазбаўленьне адвакац-
кіх ліцэнзіяў і выключэньне з ка-
легіяў цэлага шэрагу вядомых ад-
вакатаў краіны.

На сёньня ў турмах Беларусі 
знаходзяцца 20 палітычных зьня-
воленых, сярод якіх тры кандыда-
ты ў прэзідэнты – Андрэй Саннікаў, 
Мікалай Статкевіч і Дзмітры Ус, а 
таксама кіраўнік Праваабаронча-
га цэнтру "Вясна" Алесь Бяляцкі; 
11 чалавек адбываюць крыміналь­
ныя пакараньні, не зьвязаныя з па-
збаўленьнем волі, з якіх двое кан-
дыдатаў у прэзідэнты – Уладзімір 
Някляеў і Віталь Рымашэўскі. 

На працягу апошніх тыдняў былі 
памілаваныя і адпушчаныя на волю 
13 фігурантаў крымінальнай справы 
і спынены перасьлед яшчэ ў адносі-
нах да 5 абвінавачаных. У гэты ж час 
пачалося абмеркаваньне магчы­
масьці правядзеньня дыялогу. 

Праваабарончы цэнтр "Вясна" 
лічыць, што пачынаць перамо-
вы немагчыма без неадкладнага 
і безумоўнага вызваленьня і поў-
най рэабілітацыі ўсіх палітзьняво-

леных, у тым ліку – асуджаных на 
пазбаўленьне волі ўмоўна ці з ад-
тэрміноўкай выкананьня прысуду, 
а таксама аднаўленьня на працы 
рэпрэсаваных адвакатаў. Права-
абарончы цэнтр "Вясна" лічыць 
дадзеныя патрабаваньні не ўмо-
вай дыялогу, а ўмовай для пачат-
ку дыялогу, без выкананьня якой 
ён проста немагчымы.

Мы настойваем, каб умовамі 
магчымага дыялогу былі пытаньні 
сістэмных зьменаў, якія б зрабілі 
немагчымым зьяўленьне новых 
палітычных закладнікаў, а мена-
віта: дасягненьне дамоўленасьці 
аб правядзеньні шэрагу сістэм-
ных і неабходных рэформаў у га-
ліне асноўных грамадзянскіх пра-
воў і свабодаў: свабоды мірных 
сходаў, асацыяцыяў, свабоды 
слова і выказваньня меркавань-
няў, выбарчага заканадаўства. 
Перамоўны працэс павінен мець 
на мэце канкрэтныя вынікі ў галі-
не дэмакратызацыі краіны і пра-
вядзеньні свабодных выбараў, 
у тым ліку Прэзідэнта Рэспублікі 
Беларусь.

Адсутнасьць ва ўладаў палітыч-
най волі да правядзеньня рэальна-
га перамоўнага працэсу, скіраванага 
на дэмакратызацыю краіны, будзе 
сьведчыць аб чарговых палітыч-
ных гульнях рэжыму А. Лукашэн-
кі. У такім выпадку Праваабарончы 
цэнтр "Вясна" заклікае ўсе суб’екты 
палітычный апазіцыі і грамадзян­
скай супольнасьці да няўдзелу ў 
чарговых імітацыях перамоваў. 

Толькі рэальныя крокі, скіра-
ваныя на дэмакратызацыю краіны і 
правядзеньне свабодных выбараў, 
зьяўляюцца пацьверджаньнем 
сістэмных, незваротных зьменаў, 
гарантыяй таго, што ў краіне зноў-
ку не зьявяцца чарговыя палітыч-
ныя вязьні.

Менск, 
8 верасьня 2011 г.

Пры наяўнасьці палітвязьняў 
дыялог з уладамі немагчымы 
Заява Праваабарончага цэнтру "Вясна"

Адвакат Алеся Бяляцкага пера-
даў ва Упраўленьне дэпартамен-
ту фінансавых расьсьледаваньняў 
Камітэту дзяржкантролю па Мен-
ску і Менскай вобласьці 816 ха-
дайніцтваў аб зьмене меры стры-
маньня свайму падабароннаму, 
паведаміў праваабаронца Уладзі­
мір Лабковіч. Сярод пададзеных 
хадайніцтваў вельмі шмат ад вя-
домых і аўтарытэтных людзей. 
"Гэта хадайніцтвы, падпісаныя 
чэскімі дысідэнтамі, лідарамі гра-
мадзкіх аб'яднаньняў, палітычных 
партыяў, грамадзкімі актывістамі," 
– адзначыў У. Лабковіч.

Юрыст Леанід Судаленка паве-
даміў, што з Гомельскай вобласьці 
ва ўправу Дэпартаменту фінан-

савых расьсьледаваньняў было 
накіравана больш за 60 асабістых 
хадайніцтваў грамадзкіх і палітыч-
ных актывістаў. Аднак дзясяткі гра-
мадзянаў атрымалі пастановаў аб 
адмове задавальненьня паручаль­
ніцтваў за арыштаванага права­
абаронцу. Гэта фармальныя ад-
піскі, бо ў іх не тлумачыцца на якой 
падставе нельга выпусьціць пра-
ваабаронцу пад асабістую заруку.

Праваабаронцы Гомеля 8 ве-
расьня накіравалі скаргу ў Мен-
скую гарадзкую пракуратуру. Яны 
дамагаюцца скасаваньня паста-
новы ўправы Дэпартаменту фі-
нансавых расьсьледаваньняў Ка-
мітэту дзяржкантролю па Менску і 
Менскай вобласьці, паводле якой 

нельга задаволіць хадайніцтвы 
аб вызваленьні Алеся Бяляцка-
га з-пад варты пад асабістую за-
руку. 30 верасьня гомельскія пра-
ваабаронцы Анатоль Паплаўны 
і Леанід Судаленка атрымалі ад-
каз ад першага намесьніка пра-
курора Менску Канстанціна Ке-
жуна. Старшы саветнік юстыцыі 
лічыць, што мера стрыманьня ў 
дачыненьні да Алеся Бяляцкага 
выбрана з улікам цяжару ўчыне-
нага злачынства і ўстаноўленых 
па справе акалічнасьцяў. Такім чы-
нам, менская гарадзкая пракура-
тура ўжо да суда прызнала Алеся 
Бяляцкага злачынцам, што несум-
ненна зьяўляецца парушэньнем 
прэзумпцыі яго невінаватасьці.

Мера стрыманьня не адпавядае цяжару злачынства...

СПАДЗЯЮСЯ 
НА ПАМЯЦЬ...
Дарагая Алена!
Згадваю найбольш вострыя 

моманты ў маім жыцьці. Іх набра-
лася даволі нямала, калі я мог 
апынуцца ці апынаўся за крата-
мі. Некаторыя з іх былі зьвязаны 
з падзеямі, якія ўжо сталіся знач-
нымі ці менш значнымі вехамі на-
шай гісторыі, а некаторыя засталі-
ся адно памяткамі майго жыцьця. 
Я не магу зараз паглядзець ад-
паведных дакументаў, пагартаць 
перыёдыку даінтэрнэтаўскай пары 
ці, урэшце, зайсьці ў інтэрнэт, каб 
удакладніць неабходныя даты і 
больш дакладна прапісаць па­
дзеі, якія я згадваю. А зараз я цал-
кам спадзяюся на сваю памяць. 
І калі штосьці з апісанага будзе 
пярэчыць таму, што памятаюць 
іншыя ўдзельнікі гэтых падзеяў, 
дык няхай яны не судзяць мяне, а 
напішуць сваю версію навэлы, так 
будзе цікавей. 

МЫ – НЕ АДНЫЯ
У 1983 годзе, дзесьці позьняй 

вясною, прыбег да нас у 61-ю ква-
тэру гомельскага інтэрнату ква-
тэрнага тыпу, дзе жылі і вучылі-
ся тады ва ўніверсітэце я і Эдзік 
Акулін, вяртлявы, як ртуць, Сяр-
жук Сыс. Мы былі тады ўжо на ча-
цьвёртым курсе і жылі разам з ча-
тырма гісторыкамі-першакурсніка-
мі і адным эканамістам. А Сяржук 
пасьля войска працаваў грузчыкам 
на кандытарскай фабрыцы "Спар-
так", якая месцілася насупраць 
нашага інтэрнату, на другім баку 
вуліцы Савецкай.

Кватэра нашая была амаль уся 
беларускамоўнай. Першакурснікі 
– хлопцы ў асноўным з вёсак Го-
мельшчыны – настройваліся ў го-

радзе гаварыць "па-гарадскому", 
але наш з Эдзікам прыклад і пэў-
ная тлумачальная праца прывялі 
да хуткага іх вяртаньня да мовы. 
Размовы пра гаротны лёс нашай 
мовы, якой камуністы прадвыраклі 
хуткі і вечны спачын, пра тое, што 
трэба ўпірацца, супраціўляцца, 
паўсюль размаўляць па-беларуску 
і сваім прыкладам прапагандава-
ць нашую мову, ішлі ў нас амаль 
штодзень. Вядома, што мова 
была толькі вяршыняй айсбергу, 
пад якой хаваўся значна большы 
і аб’ёмнейшы кантэкст. Мова была 
нашай відавочнай, легальнай мар-
каю, праз якую мы выразна га-
варылі: мы хочам бачыць Бела­
русь сапраўды беларускай.

І вось у гэтую нашу беларускую 
хату прыбег з ашалелымі вачыма 
і з заклапочаным, трохі блазнава-
тым выразам на худым і смугля-
вым твары наш сябра Сяржук Сыс. 
Усхваляваным, перасякаючым-
ся голасам ён сказаў: "Я зайшоў 
у тэлефонную будку патэлефана­
ваць, а там ручкаю напісана: 
"Жыве Беларусь!" Я напачатку не 
паверыў яму. Ня можа быць, каб 
у нашым цалкам зрусіфікаваным 
Гомелі, дзе непадкантрольнае ка-
муністам беларускае жыцьцё ў ас-
ноўным і варылася вакол нашага 
асяродку, знайшоўся яшчэ хтось­
ці, хто ведаў, ШТО ГЭТА ТАКОЕ 
– "Жыве Беларусь!". Напісаць та-
кое ў тагачасным Гомелі было раў-
назначна дыверсіі. Адна справа 
– патаемна раздрукоўваць з фо-
тастужак, узятых у Вінцука Вячоркі 
і прывезеных мною з Менску, здым-
кі, на якіх былі працы Міколы Ерма-
ловіча, ці Ігната Абдзіраловіча, ці 
заходнебеларускія часопісы 30-х 
гадоў "Шлях моладзі" і "Калось-
се", і даваць іх пачытаць знаёмым 
студэнтам, іншая справа – выйсьці 

вось так і адкрыта напісаць: "Жыве 
Беларусь!". Але яшчэ больш моц­
на мяне ўразіла тое, што ў Гомелі 
знайшоўся яшчэ хтосьці, хто жыў 
на адной з намі хвалі.

Было ўжо позна, гадзінаў мо 
дзесяць вечара, я падхапіўся, як 
ашпараны, і мы пабеглі на вуліцу 
да той будкі з гэтым неверагод-
ным надпісам. Па дарозе я не 
раз перапытваў у Сержука, ці 
не разыграў ён мяне і ці не на-
пісаў гэта сам. "Ды не!" – шумна 
абураўся Сяржук. І вось я стаю ў 
тэлефоннай будцы на вуліцы Са-
вецкай, бліжэй да цэнтру, чытаю 
гэты выразны, зроблены шарыка-
вай ручкай надпіс, і хваля шчась­
ця і поўнага захапленьня агорт-
вае мяне з галавы да ног: "Мы не 
адныя!" Ніколі ў жыцьці я не ад-
чуваў такога ўздыму і, як цяпер 
гавораць, – кайфу.

"Мы павінны пакінуць пазнаку 
пра сябе, – паведамляю я Сержуку, 
– каб і яны ведалі, што яны не ад-
ныя, што і ў іх ёсьць аднадумцы".

Мы ў цемры ўжо бяжым у інтэр-
нат, хапаем асадкі, выскокваем на 
Савецкую і метадычна абпісваем 
надпісам "Жыве Беларусь!" усе 
тэлефонныя будкі, якія сустрака-
юцца на нашым шляху. Эмоцыі і 
пачуцьці б’юць з нас крыніцай. Мы, 
нібы шалёныя, носімся па горадзе 
і пішам, пішам…

Назаўтра я вырашыў, што 
прыйшоў час дзейнічаць больш 
актыўна. Сяржук Сыс па маёй за-
мове выразаў на цьвёрдым ар-
кушы паперы трафарэт з над-
пісам "Жыве Беларусь!", я купіў 
балончык з чырвонай аўтамабіль­
най эмальлю, а таксама пластма-
савыя бутэлечкі з тушшу і пэндз­
лі. Неўзабаве ўвечары я і падбіты 
і разагітаваны Толік Казлоў, яшчэ 
адзін наш сябра, захапіўшы пэндз­
лі і гуаш, выйшлі "на справу" ў го-

Алесь БЯЛЯЦКІ: 

Халоднае крыло над маладымі галовамі
Свой 49-ы дзень народзінаў праваабаронца Алесь БЯЛЯЦКІ 
сустрэў за кратамі, у СІЗА на Валадарцы. Як вядома, 
яго абвінавачваюць ва ўхіленьні ад выплаты падаткаў 
у асабліва буйным памеры, аднак уласным прыбыткам Алеся 
БЯЛЯЦКАГА ўлады лічаць тыя сродкі, якія выдаткоўваліся 
міжнароднай супольнасьцю на праваабарончую дзейнасьць, 
а менавіта – на выплату штрафаў, дапамогу сем’ям 
рэпрэсаваных, юрыдычныя кансультацыі, распаўсюджаньне 
інфармацыі аб парушэньнях правоў чалавека і г.д.
Сьледзтва па крымінальнай справе, узбуджанай супраць 
Алеся БЯЛЯЦКАГА на падставе ч.2  арт.243 КК РБ, па якой 
яму пагражае да сямі гадоў зьняволеньня з канфіскацыяй 
маёмасьці, вядзецца фактычна пад грыфам сакрэтнасьці.
Зразумела, у лістах з СІЗА асабліва не напішаш ні пра ўмовы 
ўтрыманьня, ні пра ход расьсьледаваньня.  Затое зьяўляецца 
шмат магчымасьцяў для развагаў, аналізу, успамінаў... 
Пра што думае праваабаронца ў няволі? 
Адказ на гэтае пытаньне – у адным з яго апошніх лістоў 
да сваёй каляжанкі Алены ЛАПЦЁНАК.

    (Працяг на стар. 4)

Алесь БЯЛЯЦКІ.

мельскі парк. Была позняя цёплая 
вясна. Вечарэла. Зялёная лісто-
та, трава, кветкі ўкрывалі ўвесь 
парк. Мы хадзілі па парку і шукалі 
зручнае месца, дзе б нам напіса-
ць чароўныя і запаветныя словы. 
Урэшце спыніліся на драўлянай 
лесьвіцы, якая сыходзіла з высо-
кага парку на бераг Сожа. Сходы 
былі высокія, з парэнчамі, яны пе-
рабіваліся драўлянымі пляцоўка-
мі для адпачынку. Мы пачалі з 
долу, падымаючыся ўгору, абпіс-
ваць прыступкі і пляцоўкі чырво-
най гуашшу: "Жыве Беларусь!", 
"Жыве Беларусь!". І толькі мы на-
пісалі апошні лозунг, толькі склалі 
свае прылады працы ў торбу, як 
на сьцежцы, якая ішла з парку да 
лесьвіцы, проста на нас з-за густых 
кустоў бэзу выйшаў міліцэйскі на-
рад. Сэрца ў мяне адчайна забіла-
ся, кроў прыліла да галавы. Няўжо 
яны заўважылі? Няўжо нас зараз 
затрымаюць? Але ўсё абышлося. 
Міліцыянты павярнулі на іншую 
сьцежку і пайшлі уздоўж стромкага 
берага. А мы перавялі дух.

Наступны раз мы выйшлі з Сер-
жуком Сысам у горад і каля інтэр-
нату ў цэнтры Гомелю праз тра-
фарэт на сьцяне дому напырскалі 

надпіс "Жыве Беларусь!". Глядзе­
лася будзённа і па-дзелавому. Як 
быццам бы мясцовы ЖЭС напі-
саў указальнік у бліжэйшае бом-
басховішча. А потым аказалася, 
што ветраны Сяржук выпрабаваў 
трафарэт проста ў нас у пакоі. З 
гэтага самага балончыка ён набіў 
некалькі надпісаў, напырскаўшы 
паўсюль чырвонай эмалі – глядзе­
лася прыгожа. "Ну ты і дундук! – 
адчытаў я яго. – Як жа зараз мы 
будзем пісаць гэтай фарбаю ў го-
радзе?" Уся нашая канспірацыя 
зьнікла як дым.

Сустрэча ў парку з міліцыянта-
мі і бяздумнасьць Сержука Сыса 
былі для мяне халодным душам. 
Было відавочна, што любая на-
шая вулічная лозунгавая актыўна-
сьць, як толькі яна стане вядомай 
КДБ, непазьбежна прывядзе да 
нас, бо болей на той час у горад-
зе беларускіх актыўных асяродкаў 
і не было. А што было б потым, не 
хацелася і думаць. Я адганяў гэтыя 
думкі, як надакучлівых мух. Так мы 
спынілі пісаць лозунгі, зноўку пера-
ключыліся на працу і на пошук ад-
надумцаў. А тыя, хто зрабіў самы 
першы надпіс "Жыве Беларусь!" у 
Гомелі , так і не знайшліся. Мы не 
аднойчы ў сваіх размовах вярталі-

ся да гэтага эпізоду і ўрэшце выра-
шылі, што гэта быў хтосьці з заез-
джых менчукоў.

А ўжо значна пазьней, у наш 
час, чытаючы кнігу Людмілы 
Аляксеевай пра дысідэнцкі рух 
у СССР, я прачытаў пра тое, што 
менавіта 83-ці год вылучаўся ма-
савымі зачысткамі дысідэнтаў па 
ўсім Савецкім Саюзе. КДБ выра-
шыла назаўсёды пакончыць з 
дысідэнцкім рухам у СССР. І сот-
ні, калі ня тысячы іншадумцаў з 
Расіі, Украіны, Прыбалтыкі і За-
каўказьзя былі арыштаваныя, 
асуджаныя і паехалі ў псіхушкі і 
лагеры. Гэта быў змрочны, без-
надзейны год, калі мароз тата-
літарызму, здавалася, на доўгія 
гады скаваў здраньцьвелае цела 
грамадзтва і наперадзе не было 
відаць ніякага прасьвету.

Менавіта ў тыя гады адбывалі-
ся апісаныя мной падзеі. Вось так 
часам няведаньне агульнай кар-
ціны дапамагае чалавеку захаваць 
лакальны аптымізм, не расчара-
вацца і не апусьціць рукі. Тым ня 
менш халоднае крыло магчымых 
наступстваў праляцела над на-
шымі маладымі галовамі.

14 верасьня 2011, 
Валадарка.

Халоднае крыло над маладымі галовамі

25 верасьня сябры, калегі 
і аднадумцы Алеся Бяляцкага 
выйшлі на сталічны прасьпект, 
каб распавесьці людзям пра тое, 
што ў свой дзень народзінаў вя-
домы на ўвесь сьвет беларускі 
праваабаронца знаходзіцца за 
кратамі на Валадарцы. 

"Шаноўны Алесь, з Днём на-
родзінаў! Камера СІЗА ня лепшае 
месца для яго адзначэньня, таму 
жадаем найхутчэйшага вызва-
леньня і магчымасьці працяг­
нуць дапамагаць людзям, што 
Вы рабілі цягам апошніх 15-ці га-
доў свайго жыцьця! Мужнасьці, 
бадзёрасьці, трываласьці і непа-
хіснасьці Вам на ўсе часы! Няхай 
Бог мацуе ня толькі веру, а і да-
дае моцы, надзейных партнёраў і 
прыхільнікаў, якія б разам прывя-
лі да той Беларусі, пра якую ўсе 
мы марым!"

Паштоўкі з такім зьместам усе 
жадаючыя ўкідвалі ў паштовыя 
скрыні, каб разам з віншаваньнем 
даслаць Алесю ў няволю свае га-
ласы падтрымкі. Да будынку Га-
лоўпаштампту падыходзілі і гра-
мадзяне, якія ўважліва сочаць за 

лёсам Бяляцкага, і тыя, хто з аб-
вестак даведаліся пра гэтую він-
шавальную акцыю, і проста не-
абыякавыя мінакі, якім пра зьня-
воленага праваабаронцу распа-
вялі яго сябры і калегі. 

Пасьля са сталічнага прась-
пекту праваабаронцы пайшлі на 

вуліцу Валадарскага, да будын-
ку СІЗА, каб запусьціць над вяз-
ніцай, дзе Алесь Бяляцкі выму-
шаны сустракаць свой дзень на-
родзінаў, дзясяткі белых і чыр-
воных балонікаў, якія надалі 
ўрачыстасьці гэтаму дню.  

Своеасаблівыя сімвалы сва-
боды ўзьляталі ў неба пад радас-
нае "З Днём народзінаў, Алесь 
Бяляцкі!" і жыцьцесьцьвярджаль­
нае "Жыве Беларусь!". І было 
вельмі прыемна, што на гэтыя 
словы адгукаліся сэрцы мінакоў.

Віншаваньні Алесю Бяляцкаму 
гучалі на менскіх вуліцах

    (Пачатак на стар. 3)

Менск, 25 верасьня 2011 году.

5 верасьня праваабаронцы ў Стакгольме, 
Бішкеку, Маскве, Вільні, Ерэване і іншых га-
радах пікетавалі беларускія амбасады з 
патрабаваньнямі вызваліць Алеся Бяляцкага.   

Стакгольм: 5 верасьня адбыўся пікет у падтрым-
ку Алеся Бяляцкага каля амбасады Беларусі. Удзель­
нікі акцыі трымалі плакаты з надпісамі "Свабоду Але­
сю Бяляцкаму" па-беларуску і па-шведзку. Пасьля 
выступу старшыні шведзкай праваабарончай аргані-
зацыі Östgruppen Марціна Углы планавалася пера­
даць ліст амбасадару Беларусі ў Швецыі Андрэю 
Грынкевічу з патрабаваньнем неадкладна вызва-
ліць Алеся Бяляцкага. Аднак, у амбасадзе адмовілі-

Прадстаўнікі шэрагу права­
абарончых арганізацыяў – з Поль­
шчы, Нарвегіі, Кіргізіі, Арменіі, 
Расіі, Украіны, Узьбекістану, Та-
джыкістану, Грузіі, Беларусі і Між-
народнай Федэрацыі за правы ча-
лавека – 27 верасьня зладзілі пікет 
з патрабаваньнем вызваленьня 
беларускіх палітвязьняў. Адбыў-
ся пікет у Варшаве каля будын-
ку гатэлю "Сафітэль", дзе ў той 
час праходзіла штогадовая кан-
ферэнцыя АБСЕ па правах чала-
века, якая сабрала каля тысячы 
прадстаўнікоў урадаў і актывістаў 
грамадзянскай супольнасьці з 56 
краінаў-удзельніц АБСЕ. Арганіза-
тары акцыі спадзяюцца, што пікет 
падчас такой прадстаўнічай кан-
ферэнцыі прыцягне больш ува-
гі  да сітуацыі з правамі чалавка ў 
Беларусі ўвогуле і да лёсу Алеся 
Бяляцкага ў прыватнасьці. 

"Для нас важна, каб Бела­
русь заўсёды знаходзілася ў фо-
кусе міжнародных арганізацыяў. 
Адзінае, на што сёньня можна 
спадзявацца – гэта рэакцыя між-
народных арганізацыяў і Еўра­
зьвязу. Бо ўнутры Беларусі ніякіх 
прававых механізмаў, якія б мы 
маглі задзейнічаць у абароне ўсіх 
палітвязьняў, ня толькі ў справе 
Беляцкага, няма. Як няма спа­
дзяваньняў на нейкі незалежны 
суд", – заявіў паплечнік права­
абаронцы Валянцін Стэфановіч.

Падтрымала калегу і кіраў­
ніца бюро Усходняй Еўропы і 
Цэнтральнай Азіі Міжнароднай 
федэрацыі за правы чалаве-
ка Саша Кулаева: "Незалежна 
ад таго, якія яму прад’яўляюць 
абвінавачаньні, суд над Бяляц-
кім будзе палітычным. І адзінае, 
што сапраўды адыграе ролю ў 
ягоным лёсе, гэта палітычная 
воля кіраўніцтва. Кіраўніцтва, як 
бы яно да гэтага не ставілася, за-
лежнае шмат ад якіх фактараў 
эканамічных, палітычных, геапа-
літычных. Таму мы спадзяемся, 
што калі Еўропа зойме сапраўды 
прынцыповую пазіцыю ў справе 
вызваленьня Алеся Бяляцкага і 

астатніх палітычных зьняволе-
ных, то да гэтага Лукашэнка ня 
зможа не прыслухацца". 

Пікетоўцы выйшлі з плакатамі 
"Свабоду палітвязьням!", "Сва-
боду Алесю Бяляцкаму!" і пар-
трэтамі вязьняў. Пазьней яны пе-
райшлі ў Кракаўскае прадмесь-
це, што ў цэнтры польскай ста-
ліцы. Да пікетоўцаў далучыліся 
ўдзельнікі канферэнцы з Расіі, 
Украіны, Кіргізіі, Арменіі ды шэра-
гу іншых краінаў. Яны скандавалі 
"Свабоду Бяляцкаму – свабоду 
Беларусі" на сваіх мовах, прыцяг-
валі ўвагу мінакоў самаробнымі 
плакатамі, падпісвалі паштоўкі 
Бяляцкаму.

"Свабоду Бяляцкаму – свабоду Беларусі"

Акцыі  падтрымкі каля беларускіх амбасадаў
ся прыняць ліст, у выніку чаго ліст паклалі ў пашто-
вую скрыню амбасады.

Бішкек: Праваабаронцы наладзілі пікет ля ам-
басады Беларусі з патрабаваньнем вызваленьня 
Алеся Бяляцкага з-пад варты. Гэта ўжо другая такая 
акцыя ў Бішкеку за апошні час. 17 жніўня некалькі 
дзясяткаў актывістаў кіргізскай грамадзкай аргані-
зацыі "Грамадзяне супраць карупцыі" пікетавалі бе-
ларускую амбасаду ў Бішкеку. Кіраўніца арганізацыі 
Талекан Ісмаілава паведаміла, што Алесь Бяляцкі 
двойчы быў у Кірізстане і спрыяў дэмакратычным 
пераменам у гэтай краіне.  

Масква: Каля амбасады Беларусі прайшла серыя 
адзіночных пікетаў з патрабаваньнем вызваліць Але-
ся Бяляцкага. З плакатамі "Свабоду палітычным зьня­
воленым у Беларусі" і "Свабоду Алесю Бяляцкаму" 
па чарзе стаялі кіраўнік Цэнтру разьвіцьця дэмакра-
тыі і правоў чалавека Юры Джыбладзэ, прадстаўнік 
камітэту міжнароднага кантролю за сітуацыяй з пра-
вамі чалавека ў Беларусі Аляксандр Мнацаканян, 
прадстаўнік камітэту "Грамадзянскае садзейнічаньне" 
Алена Рабініна, кіраўнік фонду "Грамадзкі вердыкт" 
Наталя Таўбіна, кіраўнік "Мэмарыялу" Алег Арлоў, а 
таксама Фрыдэрыка Бэр з Amnesty International. Пі-
кетоўцы пікетавалі амбасаду, потым падпісалі і пе-
радалі зварот на імя амбасадара Беларусі ў Расеі з 
патрабаваньнем вызваленьня арыштаванага бела-
рускага калегі.Стакгольм, 5 верасьня 2011 году.

Варшава, 27 верасьня 2011 году.

Жыцьцёвы дэбют

Звычайна хлапчукоў называ-
юць у гонар іх дзядоў альбо 
бацькоў. Валянціна Стэфанові-
ча назвалі на памяць бабулі – 
Валянціны Сухаржэўскай. На 
жаль, яна не дачакалася не-
маўля сваёй дачкі, жыцьцёвы 
дэбют якога адбыўся 14 кас-
трычніка 1972 году. Дарэчы, у 
гэты ж дзень (толькі ў 1943 го-
дзе) нарадзіўся і другі вядомы 
праваабаронца – Гары Пятровіч 
Паганяйла. Нічога не хачу ска-
заць пра такое супадзеньне, а 
проста канстатую факт. Думаю, 
для тых, хто кажа пра накана-
ванасьць нашага лёсу, ён будзе 
вельмі-вельмі цікавым.

Мама Валянціна Антаніна 
Сухаржэўская (яна не насіла 
прозьвішча мужа) нарадзіла-
ся ў Менску ў 1953 годзе. Праз 
свайго сібірскага бацьку яна мае 
выразна азіяцкую зьнешнасьць 
і ў дзяцінстве праз гэта зьведа-
ла шмат крыўдаў і ад дзяцей, і 
ад дарослых, якія праганялі яе 
ў "Кітай да свайго бацькі Мао 
Цзэдуна". Часта плакала. Ме-
навіта таму Валянцін Стэфано-
віч шчыра не прымае расістаў і 
ўсялякіх аматараў "чысьціні на-
цыі". Антаніна Сухаржэўская до-
бра малюе. Пасьля школы яна 
паступіла на архітэктурнае ад-
дзяленьне Менскага архітэктур-
нага тэхнікуму, дзе і пазнаёміла-
ся з бацькам (вучыўся ў адной 
групе) будучага вядомага пра-
ваабаронцы.

Паводле пашпарту бацьку 
Валянціна Стэфановіча завуць 
Канстанцін, але сам ён сябе на-
зывае – спадар Кастусь. На-
радзіўся ў мястэчку Глуск Ма-
гілёўскай вобласьці ў 1952 го-
дзе. Пасьля заканчэньня шко-
лы паступіў ва ўзгаданую вышэй 
навучальную ўстанову, але, у 

адрозьненьне ад сваёй жонкі, 
якая 20 гадоў прапрацавала ў 
праектным інстытуце "Белпром­
праект", займаўся практычнай 
будоўляй. Працаваў прарабам, 
начальнікам будаўнічых участ-
каў розных прадпрыемстваў. Каб 
зарабіць больш грошай, часта 
быў вымушаны пакідаць сям’ю і 
ад’язджаць на заробкі на Алтай, 
у Карэлію. Валянцін Стэфановіч 
па гэты дзень памятае, як ён з 
мамай часта ездзіў сустракаць 
бацьку на вакзал. Той прыязджаў 
з вялікай барадой і дзіўнымі па-
дарункамі: кедравымі арэхамі ці 
рагамі нейкіх горных казлоў.

Першыя цяжкасьці

Сям’я Валянціна Стэфано-
віча, як і большасьць у той час, 
не была заможнай. Перш за ўсё 
таму, што была вельмі маладой. 
Маці ўсяго 18 гадоў, бацьку – 19. 
Нягледзячы на тое, што нара­
дзілася дзіця і жонка знаходзіла-
ся ў шпіталі пасьля родаў, нягле­
дзячы на ўсе цяжкія сямейныя 
акалічнасьці, увосень 1972 году 
Кастуся Стэфановіча прызвалі ў 
войска. Часам Валіка даглядала 
нават 16-гадовая сястра яго маці, 
а часам і аднагрупнікі па тэхні-
куме. Ніхто тады нават уявіціць 
ня мог, што ў будучым "грамадз­
кі" дзіцёнак будзе самаахвярна 
абараняць правы гэтага самага 
грамадзтва.

У 1980 годзе Валянцін Стэфа-
новіч пайшоў у першы клас ста-
лічнай школы № 25 з паглыбле-
ным вывучэньнем англійскай 
мовы, бо тады жыў на Партызан-
скім прасьпекце ў раёне "старога 
аўтазавода". Праз тры гады сям’я 
Стэфановічаў замест маленькай 
"палутаркі", якую пабудавалі ня-
мецкія ваеннапалонныя, атры-
мала новую "двухпакаёўку" на 
вуліцы Асаналіева, і ён стаў ха­

дзіць у школу № 11, дзе ўжо не 
было ніякіх "ухілаў".

Пачатак 1990-х гадоў – ціка-
вы і цяжкі час. У людзей адбыла-
ся кардынальная зьмена арыен-
ціраў. Калі раней для чалавека 
галоўным у жыцьці была адука­
цыя, то цяпер – грошы. Мена-
віта ў гэты момант і адбыўся па-
радокс, які значна паўплываў на 
ўвесь далейшы лёс Валянціна 
Стэфановіча. Як і многія сябры, 
ён хацеў займацца бізнэсам, але 
бацькі падказалі іншую каштоў-
насьць – веды. Яны разумелі, 
што вышэйшая адукацыя мае 
сваю вартасьць ва ўсе часы.

У 1993 годзе Валянцін па­
ступіў на юрыдычны факультэт 
Міжнароднага інстытуту пра-
цоўных і сацыяльных адносі-
наў, заснавальнікам якога была 
ФПБ (Федэрацыя прафсаюзаў 
Беларусі), а сьпецыялізацыяй 
абраў "Правазнаўства. Адвака-
тура і натарыят". Нагадаю, што 
афіцыйныя прафсаюзы былі 
тады значна прэстыжней, чым 
сёньня. Студэнцкі курс Валян-
ціна Стэфановіча быў досыць 
моцным. Адтуль выйшлі адвака-
ты, сьледчыя, натарыусы, супра-
цоўнікі юрыдычных аддзелаў вы-
канкамаў, міністэрстваў і нават 
цяперашні намесьнік Міністра 
юстыцыі Беларусі Ігар Тушынскі. 
Вучыўся Валянцін Стэфановіч з 
захапленьнем. Скончыў ВНУ з 
"чырвоным дыпломам" і хацеў 
стаць адвакатам, але лёс выра-
шыў інакш.

Пасьля рэферэндуму 1995 
году і публічнага ганьбаваньня 
нацыянальнага сьцягу ён даў 
сабе слова ніколі не працаваць 
у дзяржаўных структурах новай 
улады. У 1996 годзе пасьля пад-
пісаньня гэтак званых "саюзных 
дамоваў" вырашыў, што неза-
лежнасьць краіны знаходзіцца 

"Вясна для мяне 
не прыродная падзея, 
а палітычная..."
"Наколькі я ведаю, Валянціну СТЭФАНОВІЧУ, 
як і Алесю БЯЛЯЦКАМУ, прапаноўвалі стаць 
палітуцекачом. Абодва ад такога статусу адмовіліся. 
Больш за тое, Валянцін Стэфановіч мае намер 
вярнуцца ў Беларусь. І гэта нягледзячы на тое, 
што пра краты свайго паплечніка па "Вясне" ведае ня 
менш за астатніх. Чаму? Вельмі спадзяюся, што мой 
нарыс і будзе адным з адказаў на гэтае пытаньне", – 
так распачынаецца публікацыя АляксандраТАМКОВІЧА 
ў рубрыцы "Асоба" на старонках "Новага Часу".

Валянцін СТЭФАНОВІЧ.

пад пагрозай і прыняў актыўны 
ўдзел ва ўсіх акцыях "менскай 
вясны". Затым прымаў удзел 
у стварэньні структураў Мала-
дога Фронту. У сакавіку 1997 
году Валянціна Стэфановіча 
ўпершыню затрымалі на ак-
цыі пратэсту. "Далі 5 сутак ад-
міністрацыйнага арышту. Пры 
гэтым зьбілі ў РУУС Кастрыч-
ніцкага раёну". 

Сьвядомы выбар 

Нічога дрэннага не хачу ска­
заць пра тых, хто публічна вы­
ступае за разьвіцьцё беларус-
кай мовы, а ў асабістым жыцьці 
па большасьці карыстаецца 
рускай. На жаль, такая сёнь-
ня сітуацыя, і аўтар тут – не 
выключэньне. Таму ў мяне і та-
кая павага да сям’і Валянці-
на Стэфановіча – прынцыпова 
беларускамоўнай. І гэта невы-
падкова. Валянцін пачаў адчу-
ваць сябе беларусам, палюбіў 
беларускую мову, стаў размаў­
ляць на ёй выключна дзякуючы 
свайму бацьку. Менавіта той 
заўсёды з вялікай любоўю га-
варыў пра Беларусь і з горыччу 
аб зьнікненьні мовы, тоеснасьці 
беларусаў. Напрыканцы 1980-х 
бацька Валянціна з вялікім эн-
тузіязмам сустрэў зьяўлень-
не руху БНФ. Ідэі нацыяналь-
нага адраджэньня, незалежна-
сьці Беларусі былі і застаюцца 
для яго вельмі важнымі каштоў­
насьцямі. Упершыню Валянцін 
Стэфановіч пачуў, як моладзь 
размаўляе па-беларуску, на 
сходзе "Талакі" ўвосень 1988 
году, куды яго завёў стрыеч-
ны брат, студэнт першага кур-
су БДУ. Атрымаў вельмі моцнае 
ўражаньне. Юнаку было тады 
толькі 16 гадоў.

…Ён жанаты ўжо 10 гадоў. Алі-
на скончыла менскі Інстытут за-
межных моваў і выдатна валодае 
англійскай мовай. Перакладае на-
ват "сінхрон", што вельмі цяжка і 
для прафесійных перакладчыкаў. 
Пазнаёміліся яны ў 1996 годзе ў 
Маладым Фронце. Пазьней яна 
была актывісткай ЗБС (Задзіно-
чаньне беларускіх студэнтаў). 
Пажаніліся ў ліпені 2001 году. 
Старэйшаму сыну Валянціна ўжо 
6 гадоў, яго завуць Адам-Дамінік, 
дачцэ Яне-Вераніцы 7 месяцаў. 
Размаўляюць усе паміж сабой то-
лькі па-беларуску.

Гуканьне вясны

У 1998 годзе Валянцін Стэ-
фановіч атрымаў "чырвоны" 
дыплом свайго ВНУ і пачаў 
працаваць юрыстконсультам 

на Менскім падшыпнікавым за-
водзе, а потым па прапанове 
Алеся Бяляцкага далучыўся да 
праваабарончага цэнтру "Вяс-
на", які быў адной з "першых 
ластавак" беларускага "трэця-
га сектару".

Праца ў "Вясне" мае розныя 
бакі. З цяжкіх можна адзначыць 
тое, што даводзіцца ўвесь час 
мець справу з негатывам, з ча-
лавечай бядой. Гэта цяжка най-
перш маральна. Складана раз-
маўляць з роднымі людзей, якія 
патрапілі ў бяду. Пры такой 
справе вельмі лёгка стаць чэр-
ствым, не ўспрымальным да ча-
лавечага гора, таму для Валян-
ціна Стэфановіча вельмі важна 
заставацца спагадлівым да лю-
дзей, не страціць спачуваньне 
да іх. І ў яго гэта атрымліваец-
ца. 13-гадовая праца навучыла 
стрымліваць эмоцыі, падыхо­
дзіць да праблемаў з рацыя-
нальнага боку: што і як можна 
зрабіць у канкрэтнай сітуацыі, 
дзейнічаць максімальна хут-
ка і эфектыўна. З цікавых ба-
коў – магчымасьць вандраваць. 
Праваабарончы цэнтр "Вясна" 
зьяўляецца сябрам шэрагу між-
народных арганізацыяў, і таму 
яго супрацоўнікі маюць магчы-
масьць удзельнічаць у шэрагу 
міжнародных праваабарончых 
місіяў, а таксама ў міжнарод-
ных дэлегацыях па назіраньні 
за выбарамі.

Арышт Алеся Бяляцкага Ва-
лянцін Стэфановіч (як і многія) 
лічыць выключна палітычнай 
справай. Але, у адрозьнень-
не ад большасьці з нас, у сваіх 
высновах ён кіруецца не эмо-
цыямі, а юрыдычнымі нормамі. 
Цяжка не пагадзіцца з такімі яго 
словамі: "Цынізм нашых уладаў 
заключаецца ў тым, што яны 
выдатна ведалі, на якія мэты 
выдаткоўваюцца гэтыя сродкі, 
яны палявалі за імі ўсе гэтыя 
гады – іх вельмі цікавілі распіскі, 
якія людзі пісалі за тое, што ім 
кампенсавалі штрафы, іншыя 
пытаньні. У юрыдычным сэн-
се ў дзеяньнях Бяляцкага няма 
складу злачынства, якое яму 
цяпер інкрымінуюць. Бо толькі 
прыбытак, паводле нашых за-
конаў, абкладаецца падаткам, 
і ні пра якое ўхіленьне тут і га-
воркі няма".

Як вядома, галоўны сэнс "Гу­
каньня вясны" ў тым, каб на­
блізіць яе надыход. Першы на-
месьнік старшыні правааба-
рончага цэнтру "Вясна" Валян-
цін Стэфановіч менавіта гэтым 
і займаецца. Толькі вясна для 
яго не прыродная падзея, а па-
літычная.

У Беларусь 
не пусьцілі...
30 верасьня 2011 году ў 3:20 

яшчэ аднаму прадстаўніку Міжна-
роднай назіральнай місіі Камітэту 
міжнароднага кантролю за сіту-
ацыяй з правамі чалавека ў Бела-
русі, украінскаму праваабаронцу 
Уладзіміру Сянько было адмоўле-
на ў перасячэньні мяжы Рэспублікі 
Беларусь.

Уладзімір Сянько накіроўваў-
ся ў Беларусь цягніком "Кіеў-
Менск". Пры праверцы дакумен-
таў падчас праходжаньня памеж-
нага кантролю апынулася, што 
ягонае прозьвішча знаходзіцца ў 
базе дадзеных памежнай службы 
з пазнакай "уезд непажаданы або 
забаронены". Падставы, па якіх 
грамадзяніну Украіны быў заба-
ронены ўезд, памежнікі назваць 
не змаглі. У выніку праваабарон-
цу высадзілі з цягніка.

На дадзены момант Уладзімір 
ужо знаходзіцца на тэрыторыі 
Украіны. Паводле яго словаў, 
пасьля таго, як яго высадзілі з 
цягніка і даставілі ў аддзялень-
не пагранічнай заставы, ён чакаў 
выправаджэньня на працягу 3-х 
гадзінаў. Увесь гэты час яго даку-
менты знаходзіліся ў памежнікаў, 
а калі іх вярнулі, на апошняй ста-
ронцы свайго пашпарту грамадзя
ніна Украіны ён выявіў штамп аб 
забароне на ўезд, на якім не ўка-
зана ні дата забароны, ні краіна, у 
якую забаронены ўезд. Актывіст 
быў вымушаны купіць зваротны 
білет да Чарнігава на электра-
цягнік за свой кошт.

Такім чынам, Уладзімір Сянь
ко стаў ужо 12-м прадстаўніком 
Камітэту міжнароднага кантро-
лю, якому забаронены ўезд на 
тэрыторыю Беларусі ў сувязі з 
яго праваабарончай дзейнасьцю.

Цікава, што напярэдадні, 29 
верасьня 2011 году, на Нарадзе 
па чалавечым вымярэньні АБСЕ 
ў Варшаве беларускім уладам 
было ў чарговы раз указана на не-
абходнасьць выконваць прыня-
тыя імі на сябе абавязальніцтвы 
ў сферы свабоды перамяшчэнь-
ня, у прыватнасьці – не перашка-
джаць міжнародным правааба-
рончым назіральнікам ва ўездзе 
на тэрыторыю Беларусі з мэтай 
правядзеньня маніторынгу выка-
наньня правоў чалавека.

Пры гэтым у сваім адказе 
прадстаўнік афіцыйнай дэлега-
цыі Рэспублікі Беларусь фак-
тычна прызнаў існаваньне спі-
саў праваабаронцаў, якім забаро-
нены ўезд у краіну, і адсутнасьць 
імкненьня з боку афіцыйнай Бе-
ларусі прыводзіць сітуацыю ў 
адпаведнасьць з міжнароднымі 
стандартамі. Факт нядопуску 
прадстаўніка Місіі Уладзіміра 
Сянько на тэрыторыю Белару-
сі зьяўляецца гэтаму яскравым 
пацьверджаньнем.

– У Варшаве пройдзе штогадо-
вая канферэнцыя АБСЕ па чала-
вечым вымярэньні. Яна дае магчы-
масьць удзелу прадстаўнікоў ня­
ўрадавых арганізацыяў у працы 
АБСЕ. Я там таксама буду пры-
маць удзел сумесна з Міжнарод-
най Федэрацыяй правоў чала-
века. Пройдзе шэраг імпрэзаў, у 
тым ліку і на тэму Беларусі – па 
свабодзе асацыяцыяў, сьмярот-
ным пакараньні і іншыя. Таксама 
планую выступіць на пленарным 
паседжаньні. Шэраг акцыяў запла-
наваны ў падтрымку нашых паліт-
вязьняў, Алеся Бяляцкага, думаю, 
што адбудуцца публічныя пікеты.

– У Варшаве гэты тыдзень 
вельмі насычаны. Там пройдзе 
Саміт "Усходняга Партнёр-
ства". Еўропа пакінула акенца 
для дыялогу з беларускім рэжы-
мам, прынамсі пра гэта сьвед-
чыць запрашэньне міністра 
Сяргея Мартынава на Саміт...

– Еўразьвяз спрабуе нейкім чы-
нам уплываць на сітуацыю ў Бела-
русі. І гэта асабліва важна з улікам 
таго, што ў Беларусі цяпер экана-
мічны крызіс. Мне здаецца, што ЕЗ 
мае механізмы ўплыву. Вельмі ва-
жна Еўразьвязу таксама разумець, 
што неабходна рабіць канкрэтныя 
крокі, патрабаваць ад беларускіх 
уладаў сістэмных зьменаў. Выз-
валеньне палітвязьняў – гэта до-
бра, але гэта нас вяртае абсалют-
на назад, у 2008 год, калі паліт-
вязьні таксама вызваляліся. Але 
сістэмных зьменаў мы ніякіх не да-
чакаліся, акрамя рэгістрацыі Руху 
"За Свабоду" Мілінкевіча і вярта-
ньня дзьвюх незалежных газетаў 
у сістэму распаўсюду. Таму ёсьць 
шэраг накірункаў, па якіх трэба раз-
маўляць і па якіх трэба патраба-
ваць канкрэтных зрухаў, найперш 
у галіне заканадаўства. Гэта і ад-
мена артыкулу 193, які вісіць як 
сякера над усім трэцім сектарам, і 
зьмены ў Закон "Аб масавых мера-
прыемствах", зьмены ў Выбарчым 
заканадаўстве... Ёсьць вялікае 
поле для таго, каб размаўляць.

– Сапраўды, часам скла
даецца такое ўражаньне, што 

як толькі ўсе палітвязьні 
выйдуць на волю, то абса-
лютна адновіцца дыялог з 
афіцыйным Менскам. Пэўная 
небясьпека ў гэтым ёсьць...

– Ёсьць небясьпека таго, што 
Менск атрымае свой кавалак пер-
ніка за вызваленьне палітвязьняў. 
А я мяркую, што абяцана нешта 
было Лукашэнку за вызваленьне 
палітвязьняў, іначай іх бы не вы­
звалялі. Адзінае, на што рэагуе Лу-
кашэнка – гэта грошы. Таму ёсьць 
такая небясьпека, што на гэтым 
усё і спыніцца, але ўлічваючы 
складаную эканамічную сітуацыю 
ў Беларусі, ЕЗ можа зараз уплы­
ваць і мае рычагі такога ўплыву.

– На ўзроўні еўрапейскай 
супольнасьці беларускае пы
таньне пастаянна гучыць. 
Ваш удзел у шэрагу мерапры
емстваў апошнім часам гэта 
пацьвярджае. На адным з гэтых 
мерапрыемстваў, у Жэневе, бе-
ларускі бок агучыў сваю версію 
падзеяў 19 сьнежня 2010 году...

– Гэта прадстаўніцтва Бела-
русі ў Жэневе. У Радзе па правах 
чалавека ААН быў прадстаўлены 
даклад найвышэйшага камісара 
па правах чалавека. Перад гэтым 
была прынятая рэзалюцыя. І, як 
заўсёды, у ААН назіралася кар-
ціна, калі "сябры" краіны, у да­
дзеным выпадку Беларусі, яе ба-
ранілі. Гэта была Куба, Паўночная 
Карэя, Туркменістан, Узьбекістан, 
Зімбабве, Іран. Вядома, і Расія ве-
льмі рэзка выступіла, маўляў, што 
гэта палітызацыя Рады па правах 
чалавека ААН, што гэта падвой-
ныя стандарты і ўмяшальніцтва 
Еўразьвязу ва ўнутраныя спра-
вы Беларусі. Трэба сказаць, што 
краіны ЕЗ выступалі адзінай сілай, 
яны ўсе патрабавалі вызвалень-
ня палітвязьняў, Алеся Бяляцка-
га, адмены смяротнага пакарання 
і г.д. Афіцыйную Беларусь прад-
стаўляў пасол краіны ў міжнарод-
ных арганізацыях спадар Хвастоў. 
Ён заявіў, што 19 сьнежня супра-
цоўнікі міліцыі дзейнічалі абсалют-
на ў межах сваіх паўнамоцтваў, 
што дэманстрацыя не была мір-

най, была скіраваная на захоп 
урадавых будынкаў. У адрозь­
неньне ад краінаў ЕЗ, міліцыя не 
выкарыстоўвала ні гумовыя кулі, ні 
газ, ні вадамёты, дзейнічала амаль 
"гуманна". Я і многія іншыя пра-
ваабаронцы, зразумела, не згод-
ныя з гэтым. Дэманстрацыя была 
мірнай, ніякіх масавых беспарад-
каў не было. Мы ўжо неаднойчы 
тлумачылі свой пункт гледжаньня 
па гэтым пытаньні. Тым ня менш, 
улады, скарыстаўшы гэтую нагоду, 
разагналі абсалютна мірную дэ-
манстрацыю. Акрамя таго, потым 
улады скарысталі гэта для развя-
заньня масавых рэпрэсіяў у Бела-
русі, якія закранулі значна большае 
кола, чым удзельнікі дэманстрацыі.

– Ці можам закрануць пы
таньне вашага вяртаньня ў 
Беларусь?

– Можам закрануць, тут ніякіх 
зьменаў у маіх планах няма – 29 
верасьня я вяртаюся ў Менск з 
Варшавы.

– На якім этапе знаходзіцца 
вашая справа ў Беларусі? Вы 
цяпер павінны грошы беларус-
кай дзяржаве...

– Цяпер распачатая працэдура 
ў межах грамадзянскага працэсу. 
Была спроба спагнаць з мяне гро-
шы без суда. Я напісаў пярэчаньні, 
і цяпер падатковая інспекцыя па-
вінна накіраваць пазоў у суд і раз-
глядаць справу ў парадку пазоў-
най вытворчасьці, гэта значыць, 
у адкрытым грамадзянскім пра-
цэсе – гэта тое, чаго я ўвесь час 
і хацеў, каб максімальна публічна 
правесьці судовы працэс. На ім я 
прадстаўлю доказы таго, што гро-
шы не зьяўляліся маім асабістым 
прыбыткам, не пералічаліся мне 
ў якасьці асабістага прыбытку, а 
накіроўваліся на праваабарончую 
дзейнасьць маёй арганізацыі, у 
тым ліку для перадачы гэтых гро-
шай трэцім асобам. Таму я вярта-
юся і буду судзіцца далей. Пакуль 
што пра ніякую аплату гаворка 
не ідзе, па-першае, я не зьбіраю-
ся прызнаваць сябе вінаватым, у 
мяне і грошай такіх няма...

– Пра якую суму грошай ідзе 
гаворка?

– Гаворка ідзе пра 38 мільёнаў 
рублёў плюс два мільёны дзяржаў-
най пошліны. Я цяпер у Беларусь 
не вяртаўся, бо паводле працэду-
раў, мне маглі абмежаваць права 
на выезд з краіны, можа, ужо і абме-
жавалі. Я не хацеў сарваць вельмі 
важныя паездкі ў Брусель, Страс-
бург, Жэневу. Але калі ўсе гэтыя 
паездкі завяршу, то паеду дахаты.

Валянцін СТЭФАНОВІЧ: 

З Варшавы вяртаюся ў Менск
Валянцін Стэфановіч другі месяц знаходзіцца 
па-за межамі Беларусі. Літва перадала афіцыйнаму Менску 
зьвесткі пра яго рахункі, як і рахункі Алеся Бяляцкага. 
Аднак ужо 29 верасьня праваабаронца вяртаецца дамоў, 
каб праз суд давесьці, што праўда на яго баку. Пра гэта 
намесьнік старшыні ПЦ "Вясна" распавёў Радыё Рацыя. 
За апошні месяц праваабаронца прыняў удзел у шэрагу 
мерапрыемстваў высокага ўзроўню ў Еўропе, 
а 26 верасьня ўдзельнічае ў канферэнцыі АБСЕ ў Варшаве.



9 
 Ï

ðà
âà

 í
à 

âî
ëþ

   
Ï

ð
àâ

àà
á
àð

î
í÷

û
 á

þ
ë
å
òý

íü
   

 С
іту

ац
ыя

№13-14 
(298-299)

Праваабарончы цэнтр "Вясна" 
выказвае занепакоенасьць пера-
водамі палітзьняволеных Андрэя 
Саньнікава і Зьмітра Дашкевіча.

21 верасьня 2011 г. Ірына Ха-
ліп, жонка экс-кандыдата на паса-
ду прэзідэнта Андрэя Саньнікава, 
даведалася з тэлеграмы аб тэрмі-
новым пераводзе мужа з калоніі ў 
г. Наваполацку ў Бабруйскую ка-
лонію №2, а 23 верасьня 2011 г. у 
Дэпартаменце выкананьня пака-
раньняў ёй паведамілі, што цяпер 
ён яшчэ не прыехаў у новы пункт 
прызначэньня. 

19 верасьня 2011 г. з Горацкай 
калоніі быў вывезены кіраўнік Ма-
ладога Фронту Зьміцер Дашкевіч, 
якога па незразумелых прычынах 
перавялі ў Магілёўскі ізалятар, а 
адтуль праз некалькі дзён вывез-
лі ў невядомым кірунку. Ніякай 
афіцыйнай інфармацыі пра марш-
рут перамяшчэньня, а таксама 
пра падставы такіх дзеяньняў не 

У Варшаве з 26 верасьня рас­
пачалася штогадовая сустрэча 
АБСЕ па чалавечым вымярэнь­
ні, якая працягнецца да 7 кас-
трычніка. На адкрыцьці сустрэчы 
выступілі Івалдас Ігнатавічус, 
віцэ-міністр замежных спраў Літ­
вы, краіны, якая старшынюе ў 
АБСЕ, і Гражына Марыя Берна-
товіч, намесьніца міністра замеж-
ных спраў Польшчы, прадстаўніца 
краіны, што старшынюе ў ЕЗ, а 
таксама вышэйшыя службовыя 
асобы АБСЕ. У іх выступах прагу-
чала жорсткая крытыка сітуацыі з 
правамі чалавека, якая склалася ў 
Беларусі, асабліва пасьля падзеяў 
19 сьнежня 2010 году.  

У якасьці ганаровага госьця 
сесіі выступіла Генеральны са-
кратар Міжнароднай Федэрацыі 
за правы чалавека (FIDH) Ха­
джыя Шэрыф (Khadija Cherif) – 
адна з найвядомейшых туніскіх 
праваабаронцаў, якой давяло-

паведамлялі ні родным, ні адва-
кату Зьмітра. На дадзены момант 
адсутнічае афіцыйная інфарма-
цыя пра месца яго знаходжань-
ня, што зьяўляецца грубым па-
рушэньнем. 

Працэс перавозу зьняволеных 
выклікае ў іх фізічныя і псіхалагіч-
ныя пакуты. Таму беспадстаўнае 
ажыцьцяўленьне такіх дзеяньняў 
расцэньваецца намі як катавань-
не. Да таго ж, падчас этапавань-
ня забаронена перадача ім рэчаў 
і ежы, што, на фоне зьмены тэм-
пературнага рэжыму, выклікае 
занепакоенасьць здароўем вязь-
няў. У гэты перыяд таксама блаку-
ецца права на абарону і сустрэчу 
з адвакатам. Адсутнасьць інфар-
мацыі пра іх месцазнаходжаньне 
расцэньваецца як бесчалавечнае 
абыходжаньне, як з самімі паліт­
вязьнямі, так і з іх роднымі.

У сваю чаргу Праваабарон-
чы цэнтр "Вясна" канстатуе, што 

ўлады Беларусі ў розных формах 
сістэматычна ўжываюць катавань­
ні ў дачыненьні да палітычных 
вязьняў. Такая практыка павінна 
быць неадкладна спынена, а ві-
наватыя павінны панесьці адказ-
насьць згодна з заканадаўствам.

Праваабарончы цэнтр 
"Вясна" патрабуе:
1. Спыненьня супрацьпраў­

ных дзеяньняў з боку органаў 
выкананьня пакараньня, а мена-
віта прадастаўленьня інфармацыі 
родным і адвакатам пра месца­
знаходжаньне Андрэя Саньніка-
ва і Зьмітра Дашкевіча;

2. Прадастаўленьня зьня-
воленым Андрэю Саньнікаву і 
Зьмітру Дашкевічу магчымасьці 
сустрэцца са сваімі адвакатамі.

3. Неадкладнага вызваленьня 
ўсіх палітычных вязьняў.

23 верасьня 
2011 году.

Этапаваньне – гэта катаваньне

ся зьведаць рэпрэсіі рэжыма Бен 
Алі, заснавальніца руху туніскіх 
жанчын-дэмакратак і сябра Туніс-
кай Лігі правоў чалавека. Падчас 
сваёй прамовы яна адзначыла 
ролю грамадзянскай супольнасьці 
ўсіх краінаў як адзіную гарантыю 
стабільнасьці. Сп. Шэрыф асоб-
на спынілася на сітуацыі з віцэ-
прэзідэнтам Федэрацыі Алесем 
Бяляцкім і заклікала да яго неа-
дкладнага вызваленьня. У гэты 
момант у залі ўсталі некалькі дзя-
сяткаў праваабаронцаў з розных 
краінаў постсавецкай прасторы 
ў майках з выявай Алеся Бяляц-
кага. Маўклівая акцыя салідар­
насьці з беларускім праваабарон-
цам выклікала вялікі рэзананс на 
адкрыцьці сесіі АБСЕ. 

  
28 верасьня ў рамках штога-

довай канферэнцыі АБСЕ па ча-
лавечым вымярэньні ў Варша-
ве адбылося паралельнае мера-

прыемства "Алесь Бяляцкі: сім-
валічная справа парушэньня па-
літычных і грамадзянскіх правоў у 
Беларусі пасьля прэзідэнцкіх вы-
бараў 2010", арганізаванае каа-
ліцыяй праваабарончых аргані-
зацыяў – Нарвежскім Хельсінскім 
камітэтам, Польскай Хельсінскай 
Фундацыяй за правы чалавека, 
Сусьветнай арганізацыяй супра-
ць катаваньняў, Міжнароднай 
Амністыяй, Міжнароднай сеткай 
дамоў правоў чалавека, Human 
Rights Watch, Front Line, Міжна-
роднай Федэрацыяй за правы 
чалавека і Праваабарончым цэн-
трам "Вясна". Пра рэпрэсіі ў Бе-
ларусі, распачатыя пасьля выба-
раў 19 сьнежня 2010 году, падчас 
сайд-івенту прысутным распавёў 
намесьнік старшыні ПЦ "Вясна" 
Валянцін Стэфановіч. Асобна ён 
спыніўся на крымінальнай спра-
ве, узбуджанай супраць старшыні 
"Вясны" і віцэ-прэзідэнта Міжна-
роднай Федэрацыі за правы ча-
лавека Алеся Бяляцкага. 

Намесьнік старшыні БАЖ Ан-
дрэй Бастунец распавёў пра рэ­
прэсіі ў дачыненьні да незалеж-
ных журналістаў і стан незалеж-
ных СМІ. 

Уладзімір Кобец распавёў пра 
становішча палітвязьняў А. Сань­
нікава і Зм. Дашкевіча. Напры­
канцы мерапрыемства сп. Стэфа-
новіч адзначыў, што выратавань-
не палітвязьняў А. Саньнікава і Зм. 
Дашкевіча зьяўляецца абавязкам 
усіх праваабаронцаў.

Рэзкая крытыка ўладаў Беларусі

Як стала вядома праваабарон-
цам 1 верасьня ўказам прэзідэнта 
памілаваныя асуджаныя за ўдзел 
у "масавых беспарадках" Алесь 
Кіркевіч, Андрэй Пратасеня, Алег 
Гнедчык і Зьміцер Даронін. Паве-
дамляецца, што гэтыя людзі напі-
салі прашэньне аб памілаваньні. 

Вызваленыя вечарам 1 верась-
ня палітвязьні падзяліліся з журна-
лістамі ўражаньнямі: 

"Гэта было прадказальна. Я на-
пісаў прашэньне пра памілавань­
не, – распавёў Андрэй Пратасе-

Палітвязьняў становіцца менш

ня. – Проста вельмі хутка давя-
лося зьбіраць рэчы. Я быў крыху 
незадаволены, што не ўдалося 
нармальна разьвітацца з хлоп­
цамі. Адчуваньне свабоды пе-
ракрываецца адчуваньнем таго, 
што нехта яшчэ сядзіць".

2 верасьня на аўтавакзале ў 
Гародні палітвязьня Алеся Кіркеві-

ча сустракалі сябры, прыхільнікі, 
журналісты. Ён прыехаў маршрут-
кай з Менску разам з жонкай Над-
зеяй. Алесь быў пакараны зьня­
воленьнем на чатыры гады за 
знаходжаньне на Плошчы ў Мен-
ску 19 сьнежня 2010 году. Спадар 
Кіркевіч прызнаўся, што не ча-
каў вызваленьня, пісаў лісты, якія 
прывёз з сабой у Гародню, каб ад-
даць адрасатам уласнаручна.

"Я бачыў сьпіс з сямі паміла-
ваных. Там было прозьвішча Мір-
заянава, – заявіў Алег Гнедчык 
журналістам пасьля таго, як сы-
шоў з цягніка Унеча-Гародня, на 
якім дабіраўся са Шклова ў Менск. 
– Да нас прыехалі і сказалі пісаць 
памілаваньне. Я сказаў, што "не". 
Яны сказалі, што можаце пісаць, 
што не прызнаеце сваёй віны. Я 
сваю віну не прызнаў. Але ў папе-
рах напісана, што я памілаваны". 
"Кажуць, што турма ламае чала-

века. Але яна, наадварот, робіць 
яго мацней. Я стаў крыху мацней, 
– дадаў А. Гнедчык".

У ноч з 1 на 2 верасьня ў 
Менск вярнуўся вязень Плошчы 
Дзьмітры Даронін. Дзьмітры ска-
заў, што на выбарах галасаваў за 
Някляева. На пытаньне "Ці пайшлі 
б зноў на Плошчу?" адказвае ста-
ноўча, хаця лічыць, што народ не 
гатовы да пераменаў.

Трэцяя хваля памілаваньня
14 верасьня на волю выйшлі 

яшчэ 11 фігурантаў крымінальнай 
справы аб масавых беспарадках, 
указ аб памілаваньні якіх А. Лука-
шэнка падпісаў, "кіруючыся прын-
цыпамі гуманнасьці": Павел Віна-
градаў, Фёдар Мірзаянаў, Уладзі­
мір Лобан, Дзьмітры Новік, Аляк-
сандр Класкоўскі, Алег Федаркевіч, 
Дзьмітры Буланаў, Аляксандр Ат-

рошчанкаў, Аляксандр Малчанаў, 
Мікіта Ліхавід, Ільля Васілевіч. 
Практычна ніхто з іх не пагадзіўся 
пісаць прашэньні аб памілавань­
ні. Дзьмітры Буланаў у інтэрв'ю 
сказаў: "Пра памілаваньне я ве-
даў за некалькі дзён. Я падпісаў 
прашэньне без прызнаньня сваёй 
віны. Я так вырашыў, бо гэта было 
ў інтарэсах маёй сям'і".

Такім чынам, па стане на 14 
верасьня, за кратамі застаецца 7 
асуджаных за Плошчу-2010: экс-
кандыдаты ў прэзідэнты Андрэй 
Саньнікаў, Мікалай Статкевіч, Дзь­
мітры Ус, давераная асоба Андрэя 
Саньнікава Зьміцер Бандарэнка, 
давераная асоба В. Рымашэўска-
га Павел Севярынец (адбывае "хі­
мію" ў Пружанскім раёне), а так­
сама Зьміцер Дашкевіч і Эдуард 
Лобаў, затрыманыя 18 сьнежня і 
асуджаныя нібыта за бойку. 

Андрэй ПРАТАСЕНЯ.

Алесь КІРКЕВІЧ.

Алег ГНЕДЧЫК.

Дзьмітры ДАРОНІН.

Алег ФЕДАРКЕВІЧ, Дзьмітры БУЛАНАЎ, Аляксандр МАЛЧАНАЎ. Мікіту ЛІХАВІДА сустракае маці.

Менавіта так ацэньваюць ста-
новішча ў Беларусі Аляксандр 
Атрошчанкаў, Павел Вінаградаў 
і Мікіта Ліхавід. Свае погляды 
на гэта яны выказалі 16 верась-
ня на адмысловай прэсавай кан-
ферэнцыі.

Аляксандр Атрошчанкаў па-
чаў з папярэджаньня: "Хочацца 
засьцерагчы ўсіх ад залішняга 
аптымізму. У турме яшчэ знахо­
дзяцца нашы таварышы. Цяпер 
гучаць галасы пра нейкі дыялог. 
Незразумела, з кім мы можам 
размаўляць? Лукашэнка прай-
граў выбары. Менавіта таму мы 
ўбачылі істэрычную і брутальную 
рэакцыю ўвечары 19 сьнежня. 
Прадметам дыялогу можа быць 
толькі перадача ўлады".

Вызваленыя актывісты ўзга­
далі імёны сваіх паплечнікаў, 
якія да гэтага часу знаходзяцца 
ў турмах, адзначылі жахлівыя 
ўмовы ўтрыманьня экс-канды-
дата ў прэзідэнты Мікалая Стат-
кевіча і лідара Маладога Фрон-
ту Зьмітра Дашкевіча, а такса-
ма падрабязна распавялі пра 
зьдзекі ў сьледчых ізалятарах 
і турмах, што ўжываліся да іх. 
У прыватнасьці, актывіст шта-
бу экс-кандыдата ў прэзідэнты 
Андрэя Саньнікава Аляксандр 
Атрошчанкаў адзначыў, што 
ўмовы ўтрыманьня ўсіх вязьняў 
былі больш жорсткімі, чым нават 
гэта вызначылі беларускія суд-
дзі. Палітык распавёў пра тое, як 
падчас сьледзтва ў СІЗА КДБ яго 
дзясяткі хвілінаў прымушалі ста-
яць голым падчас ператрусаў. А 
палкоўнік Арлоў, выканаўца аба-
вязкаў начальніка сьледчага іза-
лятара КДБ, сказаў, што ён мне 
зробіць Гуантанама, што я пе-
раблытаю дзень і ноч. У сувязі з 
усім гэтым былыя зьняволеныя 
просяць беларускіх і еўрапей-

скіх палітыкаў працягнуць ціск на 
афіцыйны Менск да вызвалень-
ня ўсіх палітвязьняў. 

Мікіта Ліхавід дадаў: "Што 
лічыць ціскам? Вось адзін пры-
клад – забарона спаць удзень. 
Паводле закону, спаць удзень у 
штрафным ізалятары нельга. Але 
калі ўначы так вільготна і холадна, 
што даводзіцца паўночы адціс-
кацца, каб сагрэцца, то ўдзень, 
калі з'ясі гарачага, то натуральна 
цябе цягне на сон. Людзі кладуцца 
паспаць. І за гэта цябе адпраўля­
юць у штрафны ізалятар альбо 
дадаюць суткі, калі ты ўжо знахо­
дзішся ў ізалятары".

"Мяне ніхто ня біў. Але да 
мяне вельмі часта прыходзілі лю-
дзі, якія не прадстаўляліся. Яны 
пагражалі мне, што пасадзяць у 
гэтак званую "прэс-хату", дзе бу-
дзе на мяне нейкае фізічнае ўзь­
дзеяньне, то пагражалі пасадзіць 
у камеру з вязьнямі нізкага са-
цыяльнага статусу. То яшчэ ней-
кія пагрозы, кшталту – "ты ў нас 
з турмы ня выйдзеш", – распа-
вёў Павел Вінаградаў. – "А часам 
пугу мянялі на пернік: "Ты скажы, 
Паша, вось гэта, гэта і гэта. І па-
жадана на камеру, каб пасьля 

паказаць па тэлебачаньні. І тады 
мы цябе адпусьцім".

Да вызваленых палітвязьняў 
– удзельнікаў прэс-канферэн-
цыі зьвярнуўся былы кандыдат у 
прэзідэнты Уладзімір Някляеў. Ён 
супакоіў іх, пацьвердзіўшы, што 
ўсе добра разумеюць сапраўд-
ную сітуацыю ў Беларусі: "Ніякай 
эйфарыі, вядома, нямашака. Нам 
змагацца і змагацца. Ня толькі 
выцягнуць з турмы тых, хто яшчэ 
там застаўся, а выцягнуць з тур-
мы ўсю нашу Беларусь. Зробім 
гэта ўсе разам".

Пасьля вызваленьня з тур-
маў беларуская міліцыя ста-
віць палітычных вязьняў на ўлік. 
Усе вызваленыя 14 верасьня 
актывісты абавязаныя цягам трох 
дзён адзначыцца ў аддзяленьні 
ўнутраных спраў па месцы жы-
харства. Усім адзінаццаці вызва-
леным вязьням у папраўчых ка-
лоніях падкрэсьлілі, што ў выпад­
ку адмовы стаць на ўлік яны бу-
дуць абвешчаныя ў крымінальны 
вышук. Паводле словаў аднаго з 
вызваленых, сябра Руху "За Сва-
боду!" Мікіты Ліхавіда, які ўжо на-
ведаў аддзяленьне, міліцыянты 
без усялякага суда маюць на-
мер вызначыць адпушчаным на 
волю тэрмін нагляду: "У даведцы 
аб вызваленьні ў мяне стаіць вя-
лікая пячатка "Трапляе пад на-
гляд". Па-першае, не было суда, 
паводле якога мне павінны былі 
прысудзіць нагляд. Я спытаў: Як 
мне можаце даць нагляд, калі ў 
мяне не было ні суда, ні запыту 
з калоніі? Супрацоўнік, спасыла-
ючыся на артыкулы Крыміналь-
нага кодэксу заявіў, што я паві-
нен стаць на ўлік у РАУС і, калі 
на працягу году ў мяне будуць 
больш за тры адміністрацыйныя 
спагнаньні, санкцыя пакарань-
ня за якія прадугледжвае ад-
міністрацыйны арышт, будзе суд."

На здымках: падчас прэс-кан-
ферэнцыі.

Сітуацыя далёкая ад эйфарыі...

Гомельскі грамадзкі актывіст 
Канстанцін Жукоўскі каля 18.15 
21 верасьня ішоў па вуліцы Кніж-
най недалёка ад свайго дому. За 
ім рухаўся службовы аўтамабіль 
"УАЗ", у якім было ня менш за 
пяць супрацоўнікаў міліцэйска-
га сьпецназу. Раптам аўтамабіль 
спыніўся. Супрацоўнікі сьпец­
назу накінуліся на Жукоўска-
га і з ужываньнем грубай фізіч-
най сілы заштурхнулі ў службо-
вы аўтамабіль. Пры затрыманьні 
актывіст атрымаў траўмы і ноччу 
яго дастаўлялі ў абласную баль­
ніцу. Жукоўскага сьпецназаўцы 
адвезьлі спачатку ў Чыгуначны 
аддзел, дзе дапытваліся, чаму 
ягоны тэлефон пазначаны ў за­
прашэньнях на Народны сход, 
які мае адбыцца 8 кастрычніка ля 
ДК "Віпра" на вуліцы Юбілейнай. 
Пасьля Жукоўскага перавезьлі ў 
Цэнтральны райаддзел міліцыі, 
каб скласьці адміністрацыйныя 
пратаколы. І толькі праз пяць га-
дзінаў адвезьлі ў шпіталь хуткай 
медычнай дапамогі, пасьля – да 
нейрахірурга ў абласны шпіталь, 
а затым – у ізалятар. Як паведа-
міла жонка актывіста Алена Жу-
коўская, муж патэлефанаваў ёй 
каля 23.30 і сказаў, што яго вя­
зуць ў Гомельскую абласную 
клінічную лякарню для аказань-
ня дапамогі. Актывіст казаў, што 

21 верасьня Сяргей Аўчынь­
нікаў раздаваў мінакам улёткі 
пра Народны сход каля Барана-
віцкага авіязаводу. А 17-й гадзіне 
ён раздаваў улёткі на вуліцы 50 
год УЛКСМ, каля ААТ "558 авія-
цыйны рамонтны завод". Неча-
кана да яго падышоў чалавек і 
запатрабаваў адысьці ад прад-
прыемства і распаўсюджваць 
матэрыялы бліжэй да аўтобус-
нага прыпынку. "Праз некалькі 
хвілінаў, як я адышоў, зьявіла-
ся машына міліцыі, – кажа Сяр-
гей Аўчыньнікаў. – Супрацоўнік 
авіязаводу, які мяне праганяў, ма-
хаў міліцыі рукамі, паказваючы ў 
мой бок".

Аўчыньнікаў быў затрыманы 
і дастаўлены ў пастарунак. "Там 
ня ведалі, што са мною рабіць, 
і званілі ў Берасьце па кансуль­
тацыю, – згадвае затрыманы. – 
У вобласьці ім назвалі артыкул 
23.34 КААП пра парушэньне па-
радку арганізацыі правядзеньня 
масавага мерапрыемства ці пі-
кетаваньня".

ў яго ёсьць траўмы нагі і галавы. 
У бальніцы пацьвердзілі, што Жу-
коўскі дастаўляўся для аказаньня 
амбулаторнай дапамогі. Ноч ён 
правёў у ІЧУ. 

22 верасьня ў судзе Цэнтраль-
нага раёну Гомелю разглядалася 
справа Канстанціна Жукоўскага. 
На судзе актывіст даваў паказаньні 
седзячы, бо накульгваў і ня мог 
стаяць. Актывіст таксама хадайні-
чаў аб выкліку лекара, скардзіўся, 
што баліць нага, галава, шыя і рукі, 
але хадайніцтва не было задаво-
ленае. Супрацоўнікі палка міліцыі 
сьпецыяльнага прызначэньня 
Сяргей Мітчанка, Андрэй Юра-
наў і Аляксандр Мядзьведзеў па-
казалі на судзе, што 21 верась-
ня прыкладна з 17.00 па зага-
дзе начальніка аддзела грамадз-
кага парадку Чыгуначнага РАУС 

маёра Аляксандра Кошмана ча-
калі Жукоўскага каля яго дому, каб 
уручыць яму позву. Паводле сло-
ваў міліцыянтаў, яны сустрэлі ак-
тывіста на вуліцы Тэльмана, спра-
бавалі ўручыць позву, але Жукоўскі 
пачаў лаяцца матам, аказаў ім су-
праціўленьне, сарваў з міліцыян-
таў бэджы і рацыі. Суддзя Марына 
Дамненка прызнала апазіцыянера 
Канстанціна Жукоўскага вінаватым 
ва ўчыненьні правапарушэньняў, 
прадугледжаных артыкуламі 17.1 
і 23.4 КоАП (нецэнзурная лаянка 
ў грамадзкім месцы і непадпарад-
каваньне патрабаваньням супра-
цоўнікаў міліцыі). Паводле рашэнь-
ня суда 15 сутак апазіцыянер пра-
вядзе ў ІЧУ: 7 – нібыта за лаянку 
на вуліцы, 8 – за супраціў міліцыі.

26 верасьня стала вядома, 
што ў К. Жукоўскага зламаная 
нага, а таксама што ён трымае  га-
ладоўку – п'е ваду і сокі, якія яму 
перадаюць. Дзяжурны Гомель­
скага ІЧУ патэлефанаваў пра-
ваабаронцу Леаніду Судаленку 
і перадаў просьбу ад Кастуся – 
прывезьці ў ізалятар мыліцы.

"Я пацікавіўся: а што ў яго зла-
мана? Дзяжурны адказаў: "Нага!" 
Пытаюся: гіпс наклалі? Дзяжурны 
адказаў: "Так, наклалі гіпс", – паве-
даміў Л. Судаленка.

Леанід Судаленка паведаміў, 
што мыліцы Жукоўскаму знайшлі.

Затрымалі, зьбілі, далі 15 сутак

Штраф за распаўсюд улётак

Раніцай 22 верасьня Сяргей 
Аўчыньнікаў быў дастаўлены ў 
суд, дзе ён быў асуджаны па арт. 
33.34 КААП на 15 базавых адзі-
нак (525 тысячаў рублёў) за па-
рушэньне парадку арганізацыі 
правядзеньня масавага мера-
прыемства. Судовы выканаўца 
Монцік Н. В. адабраў у актывіста 
100$ і склаў акт арышту грашо-
вых сродкаў. Сяргею Аўчынь­
нікаву паведамілі, што калі ён 
своечасова заплаціць указаны 
штраф, то яму адразу аддадуць 
валюту.

Андрэй Цянюта 
выйшаў на волю
30 верасьня пасьля 10 сутак 

арышту ў Гомелі на волю выйшаў 
маладафронтавец Андрусь Цяню-
та. А 16-й гадзіне спадара Цянюту 
чакалі ля ізалятару часовага ўтры-
маньня сябры і паплечнікі. Аднак 
яшчэ апоўдні ахоўнікі вывезьлі 
Андруся ў Чыгуначны РАУС, дзе 
ён тры з паловай гадзіны правёў у 
гэтак званай "шклянцы" – малень-
кай камеры памерам 2 на 2 метры.

Грамадзкага актывіста затры-
малі 20 верасьня на вуліцы Юбі
лейнай. Андрусь разам з Васі
лём Такарэнкам раздаваў міна
кам запрашэньні на Народны 
сход, які мае адбыцца 8 кастрыч-
ніка. Затрымалі іх сьпецназаўцы, 
адвезьлі ў Чыгуначны РАУС, ад-
туль – у ізалятар, а 21 верасьня – 
судзілі. Андруся Цянюту пакаралі 
10-суткавым арыштам, Васіля Та-
карэнку 350-тысячным штрафам.

У ізалятары Андрусь Цянюта 
абвясьціў галадоўку. Спажываў 
толькі ваду і сокі. Галадалі з 
ім і арыштаваныя на 15 сутак 
грамадзкія актывісты Зьміцер 
Шаўчэнка і Кастусь Жукоўскі.

Сяргей АЎЧЫНЬНІКАЎ.

"Суткі" завочна
Горацкі суд пакараў салі-

горскага актывіста Маладога 
Фронту Івана Шылу 20 суткамі 
арышту за пікет каля калоніі, дзе 
адбывае пакараньне лідар ар-
ганізацыі Зьміцер Дашкевіч. На 
суд 8 жніўня ён не зьявіўся. На 
паседжаньні суддзя прызнала 
хлопца вінаватым у несанкцыя-
наваным пікетаваньні і непад-
парадкаваньні супрацоўнікам 
міліцыі і па кожным з пратаколаў 
Шыла атрымаў дзесяць сутак. 
Цяпер Іван знаходзіцца ў Поль
шчы па пытаньнях вучобы і калі 
маладому чалавеку прыйдзецца 
адправіцца ў ізалятар часовага 
ўтрыманьня, невядома.

13 верасьня стала вядома, 
што Зьміцер Шурхай атрымаў па 
пошце пастанову з суда Горацка-
га раёну Магілёўскай вобласьці, 
паводле якой актывіст павінен 
адседзець 10 сутак арышту. Ад-
бываць прысуд ён павінен будзе 
па месцы прапіскі ў Іванаўскім 
раёне.

Нагадаем: 2 жніўня ў Гор-
ках падчас акцыі ў падтрымку 
Зьмітра Дашкевіча, які там ад-
бывае пакараньне, было затры-
мана 15 чалавек. 10 затрыманых 
адразу атрымалі "суткі", двое 
– штраф. Іван Шыла і Зьміцер 
Шурхай запатрабавалі адвака-
та, з-за чаго пасяджэньне па іх 
справах перанесьлі.

13 верасьня ў калоніі №9 ад-
былася сустрэча палітвязьня з 
адвакатам. Абаронца Дашкеві-
ча прыехала дзеля ўдзелу ў су-
довым працэсе па зьмене месца 
адбыцьця пакараньня з калоніі 
на турму закрытага тыпу. Высь-
ветлілася, што суд не адбудзе-
цца, таму што такая справа не 
існуе. Гэты факт застаўся аба-
роне незразумелым. Адвакат 
Дашкевіча ў адказ на заяву ад-
міністрацыі турмы пра зьмену 
месца ўтрыманьня – закрытая 
турма – падала сустрэчную за-
яву ў Дэпартамент выканань-
ня пакараньняў на зьмену меры 
стрыманьня ў выглядзе абмежа-
ваньня свабоды. "Паколькі Зьмі-
цер Дашкевіч ужо адбыў адну 
трэць тэрміну, мы падаем заяву, 
просячы перавесьці Зьмітра Да-
шкевіча на гэтак званую "хімію".

Як стала вядома, сам Даш-
кевіч ня ведаў пра маючы ад-
быцца суд. Гутарка вязьня з аба-
ронцаю адбывалася праз шкло 
па тэлефоне. Дашкевічу заба-
ранілі ўзяць з сабою на сустрэ-
чу паперу і асадку. Зьміцер Да-
шкевіч аб’явіў адвакату, што 

пачынае галадоўку, якая буд-
зе цягнуцца да моманту выка-
наньня адміністрацыяй калоніі 
наступных патрабаваньняў: 1) 
забесьпячэньне нармальных 
бытавых умоваў у ШЫЗА, дзе 
хлапец апынуўся адразу пасьля 
выхаду з ПКТ (памяшканьне ка-
мернага тыпу) 10 верасня і дзе 
прабудзе да 17 верасьня. Цяпер 
палітвязень вымушаны кругла-
суткава знаходзіцца ў камеры, 
тэмпература ў якой такая ж, як 
і на вуліцы. Хлопцу забаранілі 
браць у ШЫЗА што-небудзь, ап-
роч апранутай на яго турэмнай 
робы – такім чынам, укрыцца на 
ноч няма чым; 2) вяртаньне Бібліі 
палітвязьню. Галадоўка можа на-
несьці сур’ёзную шкоду здароўю 
маладафронтаўца, які мае шэраг 
хранічных хваробаў.

Дашкевіч распавёў, што не 
атрымоўваў ніякай паштовай 
карэспандэнцыі, у тым ліку і па-
ведамленьняў ад свайго адва-
ката. Яго азнаёмілі з пратако-
лам зьнішчэньня лістоў, якія не 
прайшлі цэнзуру – усе гэтыя 
лісты былі спаленыя. Стала вя-
дома і тое, што Дашкевічу прапа-

Выпрабаваньне "адзіночкай"
ноўвалі пісаць заяву аб паміла­
ваньні. Зьміцер адмовіўся.

19 верасьня адвакатка паліт-
вязьня паведаміла, што Зьмі-
цер Дашкевіч вывезены з Го-
рацкай калоніі, дзе да гэтага 
часу адбываў пакараньне. У ад-
каз на скаргі Зьмітра на ката-
ваньні з боку кіраўніцтва Горац-
кай ВК-9, палітвязьня перавяду-
ць у іншае месца адбыцьця па-
караньня, дзе, магчыма, будзе 
больш адэкватнае кіраўніцтва. 
Палітвязьня этапавалі з горац-
кай калоніі праз сьледчыя іза-
лятары двух гарадоў – Магілёву 
і Віцебску. Умовы ўтрыманьня 
вязьня падчас этапу правааба-
рончая супольнасьць ацэньва-
ла, як жорсткае і бесчалавечнае 
абыходжаньне: яго абмяжоўвалі 
ў харчаваньні і сне. 27 верась-
ня Зьмітра Дашкевіча этапава-
лі ў Глыбоцкую калонію. 28 ве-
расьня  яго наведала адвакатка. 
У мэтах гарантаваньня бясьпекі 
жыцьцю і здароўю палітвязьня, 
яго перавялі ў адзіночную ка-
меру. Цяпер умовы ўтрымань-
ня Зьмітра Дашкевіча нармалі-
заваліся.

30 верасьня на волю з тур-
мы на вуліцы Акрэсьціна выйшла 
намесьніца кіраўніка Маладога 
Фронту Наста Палажанка. 19 ве-
расьня Насту арыштавалі на 11 су-
так адміністрацыйнага арышту. Яе 
затрымалі разам з былым паліт-
вязьнем Уладзімірам Яроменкам, 
калі яны меліся вывесіць у Мен-
ску нацыянальныя сьцягі. Сваю 
акцыю яны прымеркавалі да 20-й 
гадавіны абвяшчэньня "Пагоні" і 

бел-чырвона-белага сьцягу дзяр-
жаўнымі сімваламі Беларусі. 

Суддзя Цэнтральнага раёну 
Менску Наталя Вайцэховіч абвіна-
ваціла актывістаў у парушэньні ч.3. 
арт. 23.34 КаАП РБ (парушэньне 
парадку арганізацыі і правядзень-
ня масавага мерапрыемства, ўчы-
ненае паўторна на працягу году) і 
прысудзіла Уладзіміру Яроменку 
12 сутак арышту, Насьце Палажан-
цы – 11 сутак.

Наста Палажанка пакінула Акрэсьціна

Камісія па ўмоўна-датэрміно-
вым вызваленьні і зьмене рэжыму 
пакараньня адмовілася зьмяк-
чыць меру пакараньня каарды-
натару грамадзянскай кампаніі 
"Еўрапейская Беларусь". Паводле 
словаў жонкі вязьня Вольгі Бан-
дарэнкі, такое рашэньне было 
прынятае сьпешна, без уліку і раз-
гляду ўсіх прад'яўленых дакумен-
таў, якія давалі падставу для да-
тэрміновага вызваленьня. У лісь­
це з калоніі Зьміцер піша, што па-
седжаньне доўжылася 30 секунд, 
а потым сказалі: "Мы яшчэ неда­
статкова ведаем вашую асобу і 
будзем паўгода яе вывучаць". 

Жонка палітвязьня Вольга 
Бандарэнка 15 верасьня паба-
чылася з мужам у калоніі.

"Болі ў хрыбетніку ў яго былі і 
дагэтуль, бо яшчэ цалкам не ачу-
няў пасьля аперацыі. А вось з 
нагою стала зусім дрэнна – яна 
амаль не слухаецца. Ня ведаю, з 
чым гэта зьвязана, можа з этапава-
ньнем, а можа і з тым, што ў калоніі 
няма магчымасьці атрымліваць у 
поўным аб’ёме рэкамендаваныя 
дактарамі працэдуры дзеля рэа-
білітацыі", – распавяла пасьля сус-
трэчы Вольга Бандарэнка. 

Спадарыня Вольга размаўля-

ла са Зьмітром Бандарэнкам па 
тэлефоне праз шкло. Палітвя-
зень паведаміў жонцы, што па-
куль пераводзіць яго ў атрад не 
зьбіраюцца. Гэта пацьвердзіў і 
начальнік санчасткі.

"Дзіма ведае пра тое, што ўчо-
ра выйшлі на волю яшчэ 11 "дзе-
кабрыстаў", вельмі рады за ўсіх, 
асабліва за свайго сябра Аляк-
сандра Атрошчанкава. Сам пі-
саць прашэньня не зьбіраецца, 
кажа, што і так да сярэдзіны кас-
трычніка вернецца дадому", – 
распавядае Вольга Бандарэнка. 

Дарэчы, напісаць прашэнь-
не аб памілаваньні Зьмітру Бан-
дарэнку прапаноўвалі ўжо двой-
чы. Калі першы раз гэта была 

звычайная прапанова, то дру-
гі раз прасілі больш настойліва. 
"Выклікалі яго напрыканцы міну-
лага тыдня, і калі ён зноўку ад-
мовіўся, пачалі, так бы мовіць, 
ціснуць на псіхіку. Раілі падумаць 
пра сябе, пра сям’ю, пужалі тым, 
што ў калоніі можа стаць зусім 
дрэнна са здароўем, пагражалі 
перавесьці з санчасткі на агульны 
рэжым – у атрад", – распавяла 
Вольга Бандарэнка. Паводле яе 
словаў, Зьміцер трымаецца ўпэў-
нена, кажа, што гатовы да ўсяго і 
жартуе: маўляў, навошта прасіць, 
калі здароўе і так сапсаванае.

Варта адзначыць, што Зьміт­
ра Бандарэнку вылучылі на 
прэмію Сахарава. Пра вылучэнь­
не паведаміла жонка каарды-
натара "Еўрапейскай Беларусі" 
Зьмітра Бандарэнкі Вольга. 

Нагадаем, што асуджаны на 
два гады пазбаўленьня волі за 
ўдзел у акцыі 19 сьнежня Зьміцер 
Бандарэнка прайшоў складаную 
аперацыю на хрыбетніку. Ён ужо 
адбыў траціну тэрміну і на пад-
ставе ліста хадайніцтва, а таксама 
пасьведчаньня аб занятасьці, ён 
мог быць вызвалены, аднак яму ў 
гэтым адмовілі. Наступны разгляд 
справы прызначылі праз паўгода.

На рашэньне – 30 секунд
Зьміцер Бандарэнка застаецца за кратамі, а між тым здароўе яго пагоршылася

Кандыдата ў прэзідэнты 20 ве-
расьня накіравалі этапам з калоніі 
ў Наваполацку ў Бабруйскую ВК-2. 
Пра гэта паведаміла жонка палі­
тыка Ірына Халіп. 21 верасьня яна 
атрымала тэрміновую тэлеграму 
аб пераводзе Андрэя Саньнікава 
ў іншую калонію. На думку жонкі 
палітвязьня, перавод у іншую ка-
лонію – гэта спроба націснуць на Ан-
дрэя Саньнікава. У Наваполацкай 
калоніі ён карыстаўся аўтарытэтам 
у зьняволеных, а адміністрацыя ад-
мовілася яго "прэсаваць".

26 верасьня ў Магілёўскай тур-
ме Андрэя Саньнікава наведаў ад-
вакат Андрэй Варашкевіч: "Я яго 
бачыў, ягоны стан надзвычай пры­
гнечаны, ён не разумее, для чаго 
гэты этап, ён лічыць, што гэта не 
зусім законная сітуацыя. Ён спра-
баваў зьвярнуцца да лекара, але 
лекара на ўчорашні дзень яму не 
далі. Таму ён кепска сябе адчувае. 
Абаронай робяцца захады, каб 
ягоныя правы аднавіць".

Паводле словаў жонкі паліт­
вязьня Ірыны Халіп, большую 
частку часу ён знаходзіўся ў тран-

зітнай камеры Віцебскай турмы, 
і толькі 25 верасьня яго давезьлі 
да Магілёву.

Толькі ў панядзелак сям'і Ан-
дрэя Саньнікава ўдалося даведац­
ца, дзе ён знаходзіцца. Родныя і 
паплечнікі Саньнікава выказваюць 
неспакой за ягонае жыцьцё і зда-
роўе: "Мне афіцыйна нічога не па-
ведамляюць. Я ведаю, што майго 
мужа "прэсуюць", прычым проста 
так, з яго не выбіваюць прашэнь-
няў, а ціснуць проста так. Прычым 
відавочна, што гэта заданьне", – 
заявіла жонка палітвязьня Іры-
на Халіп.

27 верасьня Ірына зьбіраецца 
ў Дэпартамент выкананьня пака­
раньняў МУС, каб высьветліць, 
што адбываецца з мужам.

Турэмны этап, які Андрэй 
Саньнікаў цярпіць ужо другі ты­
дзень, былыя палітвязьні са свай­
го досьведу характарызуюць як 
жорсткае выпрабаваньне. Зьня­
воленыя вымушаныя падоўгу зна-
ходзіцца ў транзітных камерах у 
нялюдзкіх умовах, пазбаўленыя 
нават тых магчымасьцяў атрым­

ліваць перадачы, лісты, прэсу, 
якія яны маюць у калоніях.

30 верасьня стала вядома, што 
былога кандыдата ў прэзідэнты 
Андрэя Саньнікава этапавалі з 
магілёўскага сьледчага ізалятару 
турмы № 4. Пра гэта паведаміў 
дзяжурны. Па тэлефоне ён заявіў, 
што "такога ў нас больш няма". 
Кіраўнік адміністрацыі СІЗА Аляк-
сандр Ламаза заявіў правааба-
ронцам і журналістам, што 29 ве-
расьня, а 19-й Андрэя Саньнікава 
этапавалі ў Бабруйскую калонію. 

Кіраўнік адміністрацыі ма-
гілёўскага ізалятару № 2 паведа-
міў, што ён атрымаў па пошце 19 
заяваў з патрабаваньнем праін-
фармаваць грамадзкасьць пра 
стан здароўя Саньнікава.

У нялюдзкіх умовах...
Андрэя Саньнікава этапавалі ў Бабруйск Фо

Зьміцер БАНДАРЭНКА.

Андрэй САНЬНІКАЎ.

6 верасьня на працу да гомель­
скага праваабаронцы Анатоля Па-
плаўнага завітаў маёр Цэнтраль-
нага райаддзелу міліцыі Уладзі­
слаў Шукель. Спадара Паплаў-
нага выклікалі на прахадную, дзе 
маёр уручыў яму позву – зьявіцца 
7 верасьня ў аддзел дзеля "дапра-
цоўкі пратаколу". Маёр Уладзіслаў 
Шукель 8 верасьня склаў на Ана-
толя Паплаўнага новы адміністра-
цыйны пратакол паводле артыку-
лу 17.1 – "дробнае хуліганства", 
каб накіраваць яго ў раённы суд 
дзеля паўторнага разгляду. А выя-
вілася гэтая "хуліганская драбяза" 
ў тым, што праваабаронца 3 ліпе-
ня пасьля "маўклівай акцыі" нібыта 
"выказваўся нецэнзурнай лаянкай" 
і за гэтае "правапарушэньне" ўжо 
адбыў 15 сутак арышту.

13 верасьня праваабаронца 
Анатоль Паплаўны быў выкліканы 
ў пракуратуру Цэнтральнага раё-
ну Гомелю з нагоды заявы аб уз-
буджэньні крымінальнай справы ў 
дачыненьні да суддзі. Старэйшы 
сьледчы пракуратуры Сяргей Кузь-
мянкоў узяў пісьмовыя тлумачэнь­
ні адносна вынясеньня ў дачынень­
ні да яго суддзёй Аленай Цалковай 
загадзя неправасуднай пастановы. 
Спадар Паплаўны яшчэ раз пісь-
мова патлумачыў пракурору, што 
суддзя Цалкова не дала прававой 
ацэнкі пратаколу, які быў складзе-
ны на яго ў міліцыі з грубымі па-
рушэньнямі. У прыватнасьці, у 
пратаколе № 0196793 няма зьве-
стак пра грамадзянства, адука-
цыю, месца працы Паплаўнага, 
адсутнічаюць прозьвішчы сьведак. 
Не былі дададзеныя да пратако-

13 верасьня ў судзе Бяро-
заўскага раёну скончыўся раз-
гляд адміністрацыйнай спра-
вы старшыні Бярозаўскай раён-
най суполкі Кансерватыўна-
хрысьціянскай партыі БНФ Га-
ліны Кавалевіч. У ходзе судова-
га разьбіральніцтва далі свае па-
казаньні шафёр аўтазаку Аляк­
сандр Папко і служачы канвойнай 
службы Аляксандр Мікалаевіч, 
якія непасрэдна нанесьлі цялес-
ныя пашкоджаньні Галіне Кава-
левіч. Пасьля іх паказаньняў суд 
вырашыў, што віна Кавалевіч у не-
падпарадкаваньні супрацоўнікам 
міліцыі цалкам даказаная. Але, як 
сказаў суддзя Дзьмітры Карасінскі 

Зноў "дробнае хуліганства"
Анатоля Паплаўнага асудзілі на 15 сутак за "лаянку"

лу іншыя неабходныя матэрыялы. 
Арыгінал пратаколу і копія яго, вы-
дадзеная на рукі Анатолю Паплаў-
наму, істотна адрозьніваюцца. За-
яву, накіраваную праваабаронцам 
Генеральнаму пракурору разгле­
дзеў пракурор Цэнтральнага раё-
ну Гомелю Ігар Купчын. Анатоль 
Паплаўны з парадкам разгляду 
яго заявы не згодны і мае намер 
паўторна зьвяртацца ў вышэйста-
ячую пракуратуру. Зьвяртаючы-
ся да Генеральнага пракурора, ён 
выклаў канкрэтныя факты выня-
сеньня суддзёй загадзя неправа-
суднай пастановы аб яго арышце.

"Я атрымаў ад раённага праку-
рора адпіску, дзе ні слова не ска-
зана аб маім патрабаваньнi. Пра-
курор толькі праінфармаваў мяне 
аб узбуджэньні дысцыплінарнай 
справы ў дачыненьні толькі да су-
працоўніка міліцыі, які няправільна 
склаў адміністрацыйны пратакол. 
А вось факт ілжэсьведчаньняў у 
судзе з боку супрацоўнікаў міліцыі 
ўпарта не хочуць прызнаваць. Калі 

пры новым разглядзе адміністра-
цыйнай справы ў дачыненьні да 
мяне супрацоўнікі міліцыі зноў бу-
дуць у судзе нахабна хлусіць, я і да-
лей буду патрабаваць прыцягнуць 
іх да крымінальнай адказнасьці," – 
патлумачыў праваабаронца.

19 верасьня судзьдзя Цэнтра-
льнага раёну Гомеля Марына Дам-
ненка асудзіла праваабаронцу 
Анатоля Паплаўнага на 15 сутак 
адміністрацыйнага арышту за ла-
янку. Такім чынам пацьверджанае 
аналагічнае пакараньне, вынесе-
нае спадару Паплаўнаму 4 ліпеня 
суддзёй Цалковай, але адмене-
нае абласным судом. Паўмесяца 
ён адседзеў за кратамі.

"Я вялікіх ілюзіяў ня меў, што 
суд вырашыць на маю карысьць. 
У Беларусі працуе сістэма – пры-
кладаў ужо шмат, калі нямыя ла-
юцца, а аднарукія – пляскаюць у 
далоні. Абвінаваціць мяне ў лаян-
цы прасьцей, чым прызнаць хлусь­
ню супрацоўнікаў міліцыі", – заявіў 
спадар Паплаўны.

Анатоль Паплаўны хадайнічаў 
пра адвод суддзі Дамненкі на той 
падставе, што яна вынесла гра-
мадзкім актывістам Гомелю шмат 
палітычна матываваных выракаў, 
за што трапіла ў "чорны сьпіс". Ад-
нак хадайніцтва было адхіленае. І 
камандзір узводу палку патруль-
на-паставой службы міліцыі, маёр 
Юры Грыцкоў зноў сьцьвярджаў 
у судзе, што Паплаўны пасьля 
маўклівай акцыі пратэсту 3 ліпеня 
брыдка лаяўся, хоць насамрэч ён 
фатаграфаваў, як міліцыя беспад-
стаўна затрымлівала ўдзельнікаў 
"Рэвалюцыі праз сацыяльныя сет-
кі". За гэта Анатоля затрымалі, ад-
правілі ў ізалятар, а назаўтра на 
падставе "паўпустога" міліцэйска-
га пратаколу суддзя Алена Цал-
кова пакарала яго 15-суткавым 
арыштам.

Суд вынес справядлівы вырак 
Справу супраць зьбітай міліцыянтамі жанчыны спынілі

ў сваім выраку, справу спыняюць 
у сувязі з узростам жанчыны і ма-
лазначнасьцю правапарушэньня. 

Галіна Кавалевіч рашэньнем 
задаволеная, хаця віны сваёй 
не прызнала: "Сапраўды, з май-
го боку ніякага парушэньня не 
было, таму суд вынес справяд-
лівы вырак, я задаволеная. Але, 
хацелася б сказаць, што служ-
боўцы нашай міліцыі так зьне-
важаюць менавіта законапаслух­
мяных грамадзянаў. Я прыйшла 
адпачыць, сядзела на лавачцы, 
яны мяне схапілі і павалаклі. Я 
сядзела і чытала газету – ніхто 
ня меў права мяне зьневажаць, 
хапаць і наносіць пабоі."

Галіна Кавалевіч намера-
ная накіраваць на імя началь­
ніка Бярозаўскага РАУС скаргу 
на непрафесійную, неэтычную 
працу яго падначаленых, якія  
затрымлівалі і зьбівалі яе. У выні-
ку іх дзеяньняў нанесена шкода 
здароўю жанчыны.

Нагадаем, што 13 ліпеня Кава-
левіч сядзела на лаўцы на гарадз-
кой плошчы. Супрацоўніка міліцыі 
Якава Самасюка не задаволіла 
пенсійнае пасьведчаньне жан-
чыны пры праверцы яе асобы. Га-
ліну Кавалевіч затрымалі і кінулі 
ў аўтазак, дзе міліцыянты ёй на-
несьлі пабоі. На целе Кавалевіч 
судова-медычная эксьперты-
за зафіксавала 21 крывападцёк, 
была пашкоджаная нага. На Кава-
левіч быў складзены адміністра-
цыйны пратакол.

Анатоль ПАПЛАЎНЫ.

Узнагароджаныя аўтары леп­
шых лагатыпаў для кампаніі "Пра­
ваабаронцы супраць сьмяротнага 
пакараньня". Вынікі адмысловага 
конкурсу былі абвешчаныя на ім-
прэзе 29 верасьня ў галерэі "Ў".

Усяго да ўдзелу ў конкурсе 
былі дапушчаныя 15 аўтарскіх 
працаў, з якіх журы абрала трох 
пераможцаў. Найбольшую коль­
касьць галасоў атрымала пра-
ца дызайнера і фатографа Соф’і 
Андраюк. 

Сярод пераможцаў такса-
ма студэнтка дызайну Кацяры-
на Петава і графічны дызайнер з 
Гародні Зьміцер Гупянец. Сябры 
журы Сяржук Сыс і Алена Лапцё-
нак патлумачылі, што было цяжка 

Падчас выступу 28 верасьня 
на секцыі, прысьвечанай пытань-
ням сьмяротнага пакараньня, ка-
таваньняў і бесчалавечнага абы­
ходжаньня на штогадовай суст­
рэчы АБСЕ па чалавечым вымярэ-
ньні ў Варшаве, прадстаўнік бела-
рускіх НДА Андрэй Палуда паве-
даміў, што сёлета Беларусь пры-
вяла ў выкананьне сьмяротныя 
прысуды Андрэю Бурдыку і Алегу 
Грышкаўцову. Прычым, гэта ад-
былося нягледзячы на факт раз-
гляду ў Камітэце ААН па правах 
чалавека індывідуальных паве-
дамленьняў ад іх імя, пададзеных 
у сьнежні 2010 году. Ігнараваньне 
афіцыйным Менскам міжнарод-
ных пагадненьняў мае сістэма-
тычны характар, паколькі і ў 2010 
годзе Беларусь, не дачакаўшыся 
разгляду ў Камітэце ААН па пра-
вах чалавека паведамленьняў 
яшчэ двух сьмяротнікаў, прывяла 
прысуды ў выкананьне.

Андрэй Палуда акцэнтаваў 

Змаганьне за адмену працягваецца
Кампанія "Праваабаронцы супраць сьмяротнага пакараньня" мае свой лагатып

вызначыць другое і трэцяе месца, 
таму вырашылі лічыць іх роўны­
мі супернікамі. Усе пераможцы 
атрымалі каштоўныя падарункі, а 
ўдзельнікі конкурсу – цішоткі і куб­
кі з лагатыпамі фіналістаў.

Каардынатар кампаніі "Права­
абаронцы супраць сьмяротна-
га пакараньня" Андрэй Палуда 
распавёў пра праблему сьмя-
ротнага пакараньня ў Беларусі і 
падрабязна спыніўся на кампаніі, 
якую супольна праводзяць Права-
абарончы цэнтр "Вясна", Беларус­
кі Хельсінскі камітэт і "Міжнарод-
ная амністыя". Яе галоўная мэта 
– адмена сьмяротнага пакарань-
ня, альбо ўвядзеньне мараторыю 
на гэты від пакараньня. Спадар 

Палуда заклікаў улады Рэспублікі 
Беларусь праявіць палітычную 
волю ў вырашэньні пытаньня аб 
неадкладным увядзеньні мара-
торыю на сьмяротнае пакарань-
не, як першага кроку да яго поў-
най адмены.

Падчас імпрэзы былі пака-
заныя відэаролікі на тэму сьмя­
ротнага пакараньня, створа-
ныя міжнароднай арганізацыяй 
"Аmnesty International", а бард 
Зьміцер Казлоўскі павіншаваў усіх 
удзельнікаў конкурсу і гасьцей ім-
прэзы ўласнымі музычнымі кам-
пазіцыямі.

увагу міжнароднай супольнасьці 
на тым, што апошнім часам, з 
маўклівага адабрэньня дзяржа-
вы, у афіцыйных сродках маса-
вай інфармацыі практычна не 
абмяркоўваецца пытаньне ад-
мены сьмяротнага пакараньня 
альбо ўвядзеньне мараторыю на 
яго. Пры гэтым раней на высокім 
узроўні падкрэсьлівалася, што 
сьмяротнае пакараньне зьяўля-
ецца часовай мерай, а грамадз-
тва актыўна абмяркоўвае крокі па 
яго адмене.

"Я, як прадстаўнік кампаніі 

"Праваабаронцы супраць сьмя­
ротнага пакараньня" зьвяртаю-
ся да ўладаў Рэспублікі Бела­
русь з патрабаваньнем праявіць 
палітычную волю ў вырашэньні 
пытаньня аб неадкладным увя­
дзеньні мараторыю на сьмяротнае 
пакараньне як першага кроку да 
яе поўнай адмены. Гэта дасьць 
магчымасьць захаваць жыцьцё 
асуджаным, а Еўропа зможа на­
рэшце лічыцца тэрыторыяй цал­
кам свабоднай ад дзікунскага 
пакараньня сьмерцю", – заявіў 
Андрэй Палуда.

Магілёўцы далучаюцца...
18 верасьня актывісты маладзёвых арганізацыяў Магілёву пра-

вялі інфармацыйную акцыю "Праваабаронцы супраць сьмяротна-
га пакараньня ў Беларусі". Буклеты, прысьвечаныя гэтай тэме, яны 
раздавалі мінакам на прасьпекце Пушкіна. У акцыі ўзялі ўдзел дзя-
сятак актывістаў у цішотках з надпісам супраць сьмяротнага пакара-
ньня. Паводле словаў аднаго з актывістаў, за 15 хвілінаў яны раздалі 
больш за трыста буклетаў.

Міжнародныя пагадненьні праігнараваныя


